
ᐧᐃᔦᔅ 2007 ᑳ ᐃᒋᔥᑌᒡ ᐊᔅᒌᐤ ᐊᒋᐦᑖᓱᓐ ᒫᒃ ᐅᑌ ᐃᔑ ᐋᔥᑕᒥᑌ, ᓇᒧᐃ ᓈᔅᒡ ᐅᐦᒋ ᒥᔫᐸᔫᒡ ᐊᓂᑕ ᒉᓂᕕᕐ ᑲᐧᓛᕆᔮ ᐧᓛᐯᔅ 

ᐧᐄᒋᐧᐋᐧᐋᐦᒡ᙮ ᐯᔭᐧᑳᐤ ᐁ ᒣᐧᑳᑎᐱᔅᑳᔨᒡ, ᒌ ᐅᑎᓇᒻ ᓂᑐᐦᑯᐃᓐᐦ, ᒥᐦᒉᑐ ᒌ ᐊᑯᐦᒋᐸᔨᐦᑖᐤ, ᑳ ᐧᐄᐧᐄᑦ ᐁᒄ ᒥᓂᐦᐧᑫᐅᑲᒥᑯᐦᒡ ᑳ ᓂᑑ 

ᐲᐦᒉᑦ, ᑳ ᒥᓂᐦᐧᑫᑦ ᑳᐲᔥᑌᐅᐸᔨᒡ ᐃᔅᑯᑌᐧᐋᐴᔫ ᐁᒄ ᒦᓐ ᔔᒥᓈᐴᔫ ᑳ ᒥᓂᐦᐧᑫᑦ ᑲᔦ ᓃᔓᔨᒡ ᐁ ᐃᔑᓈᑯᓂᔨᐧᑳᐤ ᑳ 

ᒥᔅᑲᐧᐋᑲᒥᔨᐧᑳᐤ ᐃᔅᑯᑌᐧᐋᐴᐦ᙮ ᑳ ᒫᑯᓇᐦᒃ ᑳᐲᔥᑌᐅᐸᐃ ᐴᑖᔫ, ᑳ ᐲᑯᐦᑕᑖᑦ ᐊᓂᑌ ᐁ ᔮᐃᐦᑕᑳᔨᒡ ᐁᒄ ᑳ ᒫᒋᓱᓱᑦ ᓇᐦᐋᐤ 

ᐅᒉᔥᑌᔮᐲᐦᒡ᙮ ᑳ ᑲᐅᔑᓂᑦ ᐁᒄ ᐅᑕᐦᒑᐦᒄ ᑳ ᓇᑲᑕᒥᔨᒡ ᐧᐃᔫ ᒣᐧᑳᒡ ᐁ ᐅᐦᒋᑰᓂᔨᒡ ᐊᓂᑌ ᑳ ᒫᒋᓱᓱᑦ ᐁ ᐱᒥᔑᓂᑦ ᐊᓂᑕᐦ ᐁ 

ᐧᐄᓂᐦᑕᑳᔨᒡ ᐊᓂᔫ ᒥᓂᐦᐧᑫᐅᑲᒥᑯᔫ᙮ 

 

ᒌ ᐊᔨᒥᐦᐄᑰ ᐊᐧᐁᔫ ᐁ ᐄᑎᑯᑦ, “ᐁᑳᐧᐄ ᒫᒌᐦ, ᒋᓂᑐᐧᐁᔨᒥᑯᒡ ᒋᑕᐧᐋᔒᒥᒡ᙮” ᒥᒄ ᒫᒃ ᐋᑦ ᐁ ᐊᔮᐧᐋᐧᑫ ᐊᐧᐋᔕ ᒫᒃ ᐁᑳ 

ᐊᔮᐧᐋᐧᑫ ᓵᔅ ᒌ ᐅᑎᐦᒋᐸᓂᔫ ᒉ ᒫᒌᑦ᙮ ᑖᐧᐯ ᒫᒃ ᐁᑯᓐ ᑳ ᐃᔑᓈᑯᓯᑦ᙮ 

 

ᐧᐁᓂᔥᑳᐸᔨᑦ ᒫᒃ ᒉᐧᑳᔫ ᔑᐳᑲᒨ ᐋᐦᑯᓰᐅᑲᒥᑯᐦᒡ ᑳ ᐃᐦᑖᑦ᙮ ᐊᐧᐁᓐ, ᐊᓂᔫᐦ ᒫᔅᑰᒡ ᑳ ᐯᐦᑕᐧᐋᑦ ᐁ ᐊᔨᒥᐦᐄᑯᑦ ᒌ 

ᑖᐦᑳᐱᐦᒉᓂᒉᔨᒉᓐᐦ ᐁ ᓂᑐᐧᐁᔨᐦᑕᒥᔨᒡ ᐋᐦᑯᓰᐅᑖᐹᓂᔫ ᒉᒌ ᐹᐸᔨᓂᔨᒡ᙮ ᐅᐧᐄᐦᐧᑫᔮᒻ ᒫᒃ, ᐊᓂᔫ ᐁᒌ ᐃᑎᑯᑦ ᐁᑳ ᓈᓂᑑ ᒉ 

ᐅᐦᒋ ᐧᐄ ᒪᓈᐦᐆᑖᑯᑦ ᑯᑕᒃ ᐊᐧᐁᔫ ᐧᐁᓵ ᐁ ᑖᐦᒋᐳᑦ ᑲᔦ ᐁ ᒪᒋᔑᑦ, ᐁᑯᑦ ᐊᓂᑕ ᑌᐦᑕᐴᓂᐦᒡ ᑳ ᐊᐱᔨᒡ ᐯᔓᒡ ᐅᓂᐯᐧᐃᓂᔨᐦᒡ 

ᒉᓂᕕᕐ᙮ ᑳ ᐧᑫᔅᒋᔑᓐᑦ ᐧᐃᔮᐸᒫᑦ ᐊᓂᔫᐦ ᐅᐧᐄᐦᐧᑫᔮᒻ᙮  

 

ᐁ ᐃᑌᔨᐦᑕᐦᒃ, ᑲᒫ ᐁᑯᔥ ᒌ ᓂᐱᐧᐋᐹᓀ ᑳᐧᐄ ᓂᐸᐦᐄᓱᔮᓐ᙮  

  

ᐧᐄᐧᐄᒪᑲᓂᐲᓯᒻ 2010 ᑳ ᐃᒋᔥᑌᒡ ᐊᔅᒌᐤ ᐊᒋᐦᑖᓱᓐ, ᐁᑯᑦ ᑳ ᐧᐄᐦᑕᒫᑯᑦ ᐅᓂᑐᐦᑯᐃᓂᒻ ᐁ ᓰᐧᐋᑲᒥᐦᐃᐧᑫᑦ᙮ 

 

ᒌ ᒫᑑ, ᐱᔑᒄ ᒌ ᒫᑑ ᑳ ᐧᐄᐦᑕᒧᐧᐋᑲᓅᑦ ᐅᔫ᙮ ᒉᐧᑳᓐ ᒫᒃ ᐊᓐ ᐁ ᓰᐧᐋᑲᒥᐦᐧᑳᓅᐦᒡ ᑳ ᐄᓈᓅᐦᒡ ᒌ ᐃᑌᔨᐦᑕᒻ᙮ ᓇᒧᐃ ᐋ ᒉᒃ 

ᓇᒧᐃ ᐧᐋᐸᐦᑕᒻ ᐊᐧᐁᓐ ᐁ ᓰᐧᐋᑲᒥᐦᐧᑫᑦ ᑲᔦ ᐧᐃᔦᔅ ᐊᓂᑌ ᐁ ᒥᔫᑦ, ᒋᒥᔑᑲᓅᔫ, ᒉᒄ ᐁᐅᒄ ᐁ ᐃᔑᓈᑯᓯᑦ ᐁᑳ ᐅᔅᑳᑎᑦ ᑲᔦ ᐁᑳ 

ᐅᔅᐱᑐᓂᑦ᙮ ᒨᔥ ᐁᒌᐧᐄ ᐹᔥᑌᔨᐧᑳᐤ ᐅᑑᐦᑎᓐ ᒥᒍᓐ ᐁ ᑖᔅᑖᔅᒋᐸᔨᒡ ᐅᓴᑲᐃᐦ; ᐁ ᐃᐦᑖᐧᑫ ᐊᐧᐁᓐ ᒉ ᒥᐅᓂᔨᐧᑫ ᐅᓯᑦ ᒉ 

ᓂᑐᐧᐁᔨᐦᑖᑯᓂᔨᒡ ᒫᒃ ᒉᒌ ᒪᓂᔑᑲᓄᔨᒡ ᐧᐄ ᓈᓂᑑ ᒉᓂᕕᕐ ᐁᐅᒄ ᒉ ᐃᔅᐸᔨᑦ᙮ ᒉᒃ ᐊᓂᔫ ᑯᑕᒋᔫ ᐅᓯᑦ ᒉᓐ ᐅᔅᐱᑐᓐ ᐁᒄ ᒦᓐ 

ᐊᓂᔫ ᑯᑕᒋᔫ ᒉᒃ ᒉ ᐃᔑᓈᑯᓯᑦ ᐁᑳ ᒥᒍᓐ ᐊᔮᑦ ᐅᔅᑳᑦ ᑲᔦ ᐅᔅᐱᑐᓐᐦ ᐁᒄ ᒫᒃ ᒉᒃ ᒉ ᐃᔑᓇᑯᓯᑦ ᒉ ᓂᐱᑦ ᐱᔑᒄ ᐁᒌ ᒥᔫᐸᔨᑦ᙮ 

 

ᓂᔫᐦ ᓂᑐᐦᑯᐃᓂᔅᐧᑫᐤ ᑳ ᐊᔨᒥᐦᐄᑯᑦ ᐁ ᐧᐋᐧᐄᐦᑕᒫᑯᑦ ᒉ ᐃᔑ ᒦᒋᓱᑦ ᒥᐦᒉᑐ ᓰᓂᔅᑌᔨᑯᒫᐧᐃᓐᐦ ᒌ ᒦᑰ ᐱᔑᒄ ᐁᒌ ᒫᑐᑦ 

ᒉᓂᕕᕐ ᒥᒄ ᒫᒃ ᓇᒧᐃ ᓈᔅᒡ ᒥᔅᑕᐦᐄ ᐅᐦᒋ ᐧᐋᐧᐄᐦᑕᒫᑰ᙮ ᔮᐸᒡ ᒫᒃ ᒌ ᐅᑎᓇᒻ ᐊᓂᔫᐦ ᓂᑐᐦᑯᐃᓐᐦ ᑳ ᒥᔮᑲᓅᑦ ᒉ ᐅᑎᓇᐦᒃ᙮ ᐊᐱᔒᔥ 

ᒌ ᐊᒎᐸᔨᐦᐄᑰ ᐊᓂᔫᐦ ᓂᑐᐦᑯᐃᓐᐦ, ᓇᒧᐃ ᒥᒄ ᓈᔅᒡ ᒥᔅᑕᐦᐄ᙮ ᔮᐸᒡ ᒌ ᒨᔑᐦᑖᐤ ᓈᔅᒡ ᐁ ᒥᓯᒋᔥᑎᑦ᙮ ᒌ ᓭᒋᐦᐄᑰ ᒫᒃ ᐅᔫ᙮ 

 

ᒌ ᐃᐦᑕᑯᓂᔫ ᑮᐹ ᒉᐧᑳᔫ ᒣᔑᑯᒻ ᒌᔑᑳᐤ ᐁ ᒥᔦᔨᐦᑕᒥᐦᐄᑯᑦ᙮ ᓂᔥᐧᑖᐤ ᒌ ᒦᒋᓲ ᐯᔭᒄ ᒌᔑᑳᐤ ᑲᔦ ᓃᔓ ᐧᒑᑲᓚᑦ ᒌ ᒦᒎ ᑲᔦ 

ᐋᐦᐃᑯᓈᓴ ᑲᔦ ᒫᒃ ᐴᒌᓐ ᑕᐦᐧᑖᐤ ᐁ ᓰᐧᐁᔫᒪᐦᒋᐦᐅᑦ, ᓀᔅᑕ ᑲᔦ ᒣᔑᑯᒻ ᐅᑖᑯᓲᐦ  ᑳ ᑳᔅᐱᑌᔨᐧᑳᐤ ᐸᑌᑎᔅ ᒌᑰ ᐊᔅᐸᔅᑕᒫᐧᐃᓂᔫ ᒌ 

ᒦᒎᒡ ᐅᑕᐧᐋᔒᒻᐦ, ᑲᔦ ᓃᔓ ᑳᐧᐄᐹᑲᒥᔨᒡ ᑳᓰᐧᐋᑲᒥᔑᔨᐧᑳᐤᐦ ᒌ ᒥᓂᐦᐧᑫᐅᒡ, ᑲᔦ ᒫᒃ ᑯᐧᑖᔅᒡ ᑳ ᐲᔥᑌᐅᐸᔨᔨᐧᑳᐤ ᓀᔅᑕ ᐯᔭᒄ ᒫᒃ ᓃᔓ 

ᒥᓂᐦᐧᑳᑲᓐ ᔔᒥᓈᐴᔫ ᒌ ᒥᓂᐦᐧᑫᐤ ᒫᒋᓱᒡ, ᑳ ᑰᔑᒧᔨᒡ ᐅᑕᐧᐋᔒᒻ ᐁᔅᒄ ᒌ ᒥᓂᐦᐧᑫᐤ᙮ ᑕᐦᐧᑖᐤ ᒥᐦᑖᐦᑐ ᒌᔑᑳᐤ ᐧᐁᑎᐦᒋᐸᔨᔨᒡ ᒫᒃ 

ᐅᔥᑌ ᒥᑖᐦᑐ, ᐁᒄ ᐱᔑᒄ ᑳᒌ ᒥᓂᐦᐧᑫᑦ ᓃᔓ ᒌᔑᑳᐤᐦ ᐃᔥᐱᔥ᙮ ᓇᒧᐃ ᒥᒍᓐ ᐅᐦᒋ ᒥᔦᔨᐦᑕᒥᔫ ᐅᑕᐧᐋᔒᒻᐦ ᐅᔫ ᐁ ᐃᐦᑎᑦ, ᒌ 

ᓂᑐᐧᐁᔨᐦᑕᒻ ᒉᓂᕕᕐ ᒉᒌ ᐄᒉᐸᔨᔨᒡ ᑖᓐ ᑳ ᐃᑕᒪᐦᒋᐦᐅᑦ  ᐁᐅᒄ ᐧᐁᐦᒌ ᒥᓂᐦᐧᑫᑦ, ᒌ ᓂᑐᐧᐁᔨᐦᑕᒻ ᒉᐧᑳᔫ ᒉ ᐧᐄᒋᐦᐄᑯᑦ᙮ ᐁᔫ ᒫᒃ 

ᐧᑳᑫᐃᓐ ᒌ ᐃᐦᑑᑕᒻ ᐊᓂᔫ ᑳ ᐧᐋᐹᔨᒡ ᒪᒋᓂᑐᐦᑯᐃᓂᔫ᙮ ᓂᐧᐄᒋᐦᐄᑰᓐ ᒌ ᐃᑌᔨᐦᑕᒻ ᐊᓂᔫ ᐁ ᐅᑎᓇᐦᒃ᙮ ᐧᐃᔦᔅ ᓃᐧᔖᐧᔖᐤ ᒫᒃ 

ᓂᔮᓈᓀᐧᐋᐤ ᒌ ᐃᐦᑑᑕᒻ ᐅᔫ ᐯᔭᒄ ᑑᔥᑌᐤᐦ᙮ 

  

ᓇᒧᐃ ᒥᐦᒉᑐ ᐲᓯᒻ ᐊᓂᑕ ᐅᐦᒋ ᑳ ᐧᐄᐦᑕᒧᐧᐋᑲᓅᑦ ᐁ ᓰᐧᐋᑲᒥᐦᐧᑫᑦ, ᐁ ᓰᑯᓂᔨᒡ 2011 ᐊᔅᒌᐤ ᐊᒋᐦᑖᓱᓂᔫ, ᒪᕇᓐᓛᓐᑦ 

ᒌ ᐃᔅᐸᔫᒡ ᐁ ᐯᔭᑯᑌᐅᓰᐧᑖᐤ᙮ ᑳ ᓃᐴᐧᑖᐤ ᐊᓂᑕ ᐁ ᐊᔕᐧᐋᐱᐧᑖᐤ ᒉᒌ ᐴᔑᐧᑖᐤ ᑳ ᒑᐦᒌᓂᐧᑳᐸᔨᔨᒡ᙮ ᐅᐦᒋᔥᑰ ᐊᓂᑕ ᐁ 

ᐃᐦᑖᑦ ᒌ ᓃᐴᔫᐦ ᐅᐧᐄᐦᐧᑫᔮᒻ, ᐁ ᒨᒋᑲᐦᐋᑦ ᐊᓂᔫᐦ ᐊᐧᐋᔕ ᐊᓂᑕ ᑳ ᓈᓃᐳᔨᐧᑖᐤ, ᐁ ᒫᒥᑐᓀᔨᐦᑕᐦᒃ ᒉᓂᕕᕐ ᐊᓂᔫ ᐁ 

ᐃᔑᑳᐴᑦ ᐁ ᑲᓇᐧᐋᐸᒫᑦ᙮ ᒫᓐᐦ ᐅᔖ ᐧᐋᐦᐃᔫ ᒌ ᐋᐸᑎᓯᔫᐦ ᒫᓐᐦ ᒥᐧᔮᐯᐤ ᒌ ᐃᑌᔨᒣᐤ ᑲᔦ᙮ ᐋᑦ ᒫᒃ ᓵᔅ ᓂᔮᓈᓀᐅᔖᑉ ᐱᐳᓐᐦ ᑳ 

ᐃᔥᐱᔥ ᒋᔅᒉᔨᒥᑐᐧᑖᐤ ᐋᔥᑰ ᒥᒄ ᐁ ᐧᐄᒉᐅᑐᐧᑖᐤ, ᐁᔅᒄ ᒌ ᒧᔥᑌᓇᐧᐁᐤ᙮ ᒌ ᐧᐋᔐᑲᒥᑐᐧᐋᐱᔫ ᐁᐅᒄ ᐊᓂᔫᐦ ᐅᔅᒌᔑᑯᔫᐦ ᓈᔅᒡ ᑳ 

ᒦᐅᓇᒧᐧᐋᑦ᙮ 

 

ᒌ ᒨᔑᐦᐧᐁᐤ ᐋᐦᒌᐤᐦ ᐁ ᐃᐦᑌᔨᐦᑖᑯᓯᔨᒡ᙮ ᐃᔅᑲ ᐧᐁᑖᒡ ᐧᐄ ᒋᔅᑳᔦᔨᐦᑕᒥᔫᐧᐋᐦ ᒌ ᐃᐦᑎᔫᐦ ᑲᔦ ᒧᐧᐁᒡ ᐁ ᑳᑖᑦ ᒉᐧᑳᔫ ᒌ 

ᐃᑌᔨᒣᐤ; ᒌ ᐋᓄᒣᐤ ᒉᓂᕕᕐᐦ ᐁ ᐄᑖᑦ ᑯᑕᒃ ᐊᐧᐁᔫᐦ ᐁ ᐧᐄᒉᐧᐋᔨᒡ ᒥᒄ ᒫᒃ ᑖᓂᑌ ᒉᒌ ᐅᐦᒋ ᐃᐦᑎᔮᓐ ᐊᓐ ᒌ ᐃᑌᔨᐦᑕᒻ ᒉᓂᕕᕐ ᐁᒌ 

ᐃᑎᑯᑦ ᑮᐹ ᐁᑳ ᐧᐄᔅᑳᒡ ᑯᑕᒃ ᐊᐧᐁᔫᐦ ᒉ ᐅᐦᒋ ᓂᑐᐧᐁᔨᒥᑯᑦ - ᑖᓂᑌ ᒫᒃ ᒉᒌ ᐅᐦᒋ ᑯᑕᒃ ᐊᐧᐁᔫᐦ ᐧᐄᒉᐅᒪᒡ ᒌ ᐃᑌᔨᐦᑕᒻ᙮ ᐊᓂᔫ 

ᒫᒃ ᐅᑖᓂᓯᐧᐋᐤ ᓈᔅᒡ ᐋᐦᒌᐅᐦ ᐁᒌ ᐃᑌᔨᐦᑖᑯᓯᔨᒡ ᒧᐧᐁᐦᒡ ᒉᐧᑳᔫ ᐁ ᑳᑖᔨᒡ ᐁ ᐃᐦᑎᔨᒡ᙮ ᒌ ᐅᔥᑕᐧᐁᔨᐦᑕᒥᐦᐄᑰ ᑲᔦ ᓇᒧᐃ ᐅᐦᒋ 

ᓇᐦᐄᔥᑳᑰ ᒉᐧᑳᔫ᙮ ᒌ ᒨᔑᐦᑖᐤ ᒉᐧᑳᔫ ᐁ ᐃᔅᐸᔨᔨᒡ᙮ 

 

ᒉᒃ ᑳ ᐅᑎᐦᑕᐦᐧᑳᐤ ᐊᓂᑌ ᒉ ᐅᐦᒋ ᐴᔑᐧᑖᐤ ᑳ ᐸᐹᒫᐱᐦᒉᐸᔨᔨᒡ ᐁᒄ ᑳᐧᐄ ᐧᐊᐧᐁᔭᐱᑦ ᐊᓂᑕ ᐁ ᐊᐱᓈᓅᔨᒡ - ᓇᒧᐃ 

ᐅᐦᒌ ᒋᐸᐦᐄᐸᓂᔫ ᐊᓂᔫ ᒋᐹᔅᑯᐦᐄᑲᓂᔫ ᐊᓂᑕ ᐅᔅᐱᔅᑯᓂᐦᒡ᙮ ᐅᔔᑲᓂᐦᒡ ᐁᑯᑦ ᑳ ᓇᑳᐦᑎᓂᔨᒡ ᐧᐁᓵ ᐁ ᒥᓯᒋᔥᑎᑦ, ᒥᓯᐧᐁ ᒫᒃ 

ᐊᐧᐁᔫᐦ ᐁ ᑲᓇᐧᐋᐸᒥᑯᑦ, ᐊᓂᔫ ᑮᐹ ᐁᑳ ᒌ ᐴᔑᑦ ᐧᐁᓵ ᐁ ᑖᐦᒋᐳᑦ᙮  

 

“ᓂᒥᐦᒌᐧᐁᓯᓐ, ᐃᔅᐧᑫᐤ, ᒌ ᐄᑎᑰ ᐊᓂᔫᐦ ᑳ ᓇᓈᑲᒋᐦᑖᔨᒡ ᐊᓂᑕ ᐁ ᐴᔑᓈᓄᔨᒡ ᒋᔮᒻ ᐁ ᐊᔨᒥᐦᐄᑯᑦ, “ᓇᒧᐃ ᒋᑲᒌ ᐴᔑᓐ 

ᐁᐅᒄ ᐁ ᐃᒋᔥᑌᒡ ᓂᐧᐄᔓᐧᐁᐧᐃᓂᓈᓐ᙮ ᓀᑌ ᒫᒃ ᐃᑐᐦᑌᐦ᙮” ᐁ ᐊᑐᐦᐊᒫᑯᑦ ᓀᑌ ᐁ ᐅᐦᒋ ᑲᐹᓄᔨᒡ ᐊᓂᔫᐦ ᑳᐸᐹᒫᐱᐦᒉᐸᔨᔨᒡ, 

“ᐁᑯᑌ ᓀᑌ ᐊᔓᐧᐋᐸᒥᒡ ᒉ ᐃᔥᐱᔥ ᑲᐹᐧᑖᐤ ᐊᓂᒌ ᑳ ᐧᐄᒉᐅᔥᐧᑳᐤ,” ᐄᑎᑰ᙮  

 

ᒌ ᒥᔫᐦᑖᑯᓯᔫᐦ ᑲᔦ ᒋᔮᒻ ᒌ ᐊᔨᒥᐦᐄᑰ᙮  

 

ᑳ ᓈᓈᒥᔅᐧᑫᔨᑦ ᒉᓂᕕᕐ, ᑳ ᐄᒋᔑᑦ ᐊᓂᑕ ᑳ ᓃᐴᑦ ᐁᒄ ᑳ ᐃᑐᐦᑌᑦ ᓀᑌ ᒉ ᐅᐦᒋ ᑲᐹᔨᒡ ᐅᐯᔭᑯᑌᐅᔒᒻ᙮ ᑲᒫ ᓯᔅᒋᑰᒡ ᐁᑳ 

ᐃᐦᑖᔮᓐ ᐅᑕ ᒌ ᐃᑌᔨᐦᑕᒻ᙮  

 

ᑖᐧᐯ ᑮᐹ, ᒌ ᐋᔨᒨ ᐁᐧᐄ ᐋᔮᐦᒌᑦ - ᒌ ᒫᑑ ᒫᓐᐦ ᐋᑦ ᒥᒄ ᐁ ᑲᓇᐧᐋᐸᐦᑕᐦᒃ ᐁ ᐱᔅᑯᑖᐅᐦᑳᔨᒡ ᐁ ᒋᔅᒉᔨᐦᑕᐦᒃ ᒉ ᐋᔨᒥᐦᐄᑯᑦ 

ᒉᒌ ᓵᑲᒋᐧᐁᑦ᙮ ᒌ ᒥᓯᒋᔥᑑ ᑖᐧᐯ - ᐧᐄᔭ ᒫᐅᒡ ᒌ ᒋᔐᐧᐁᐱᑕᒻ ᐁ ᐹᐦᐱᑦ ᒫᓐᐦ ᐅᔔᑲᓐ ᐅᐦᒋ ᐁ ᒥᔖᔨᒡ᙮ ᒪᒋᔔᑲᓀᐤ ᐧᐁᔥ ᐊᐧᐁᓐ 

ᐃᔅᑯᑕᒃ ᑳᐦ ᐊᔮᐧᐋᑦ ᐊᐧᐋᔕ ᓂᔮᓈᓀᐅᔖᑉ ᐁᒌ ᐃᑕᐦᑐᐳᓇᐧᐁᓯᑦ ᐅᔅᑳᒡ ᑳ ᐅᑕᐧᐋᔑᒥᑦ ᒉᒃ ᐁ ᐊᑎ ᓀᐧᐃᔨᒡ ᒉᒃ ᒫᒃ ᒦᒋᒻ 

ᐊᑖᐧᐋᐅᑲᒥᑯᐦᒡ ᐁ ᐋᐸᑎᓯᔨᓐ ᒉᒌ ᐅᐦᒋ ᑎᐸᐦᐊᒪᓐ ᒋᒪᓯᓇᐦᐄᑲᓐᐦ ᒥᓯᐧᐁ ᒫᒃ ᐧᐋᔥᑳ ᐁ ᐃᐦᑖᔨᓐ ᐁ ᐃᐦᑕᑯᐦᒡ ᒦᒋᒻ ᐁ ᒌᔖᑕᐦᒡ 

ᐁ ᒦᒋᔨᓐ ᒫᒃ ᐧᐁᔅ ᒋᑕᔦᔅᑯᓰᓐ ᐁ ᐸᐹᓈᔅᐱᓂᑕᐧᑖᐤ ᒋᑕᐧᐋᔒᒥᒡ ᐁ ᓂᑐᐧᐁᔨᐦᑕᒪᓐ ᒉᐧᑳᓐ ᒉᒌ ᐅᐦᒋ ᒥᔅᑰᒪᐦᒋᐦᐅᔨᓐ ᒋᔑᓀ ᒉᒌ 

ᓈᔅᐱᓂᑕᐧᑖᐤ᙮ 300 ᑎᐹᐯᑲᐦᐄᑲᓐ ᒌ ᐃᔅᐱᐦᑎᓂᑯᑑ, ᑖᐧᐯ ᑮᐹ ᒌ ᒥᔅᑕ ᒥᓯᒋᔥᑑ᙮ ᐋᐧᐁᓵ, ᓇᒧᐃ ᒣᒋᒻ ᐅᐦᒌ ᐴᔔ 

ᑳᐸᐹᒫᐱᐦᒉᐸᔨᔨᒡ ᐧᐁᓵ ᐁ ᒥᓯᒋᔥᑎᑦ᙮ ᑲᒫ ᐁᑳ ᐅᐦᒋ ᐃᐦᑖᐧᐋᑯᓇᓀᓂᒡ ᐊᓂᑕ ᓂᑕᐧᐋᔒᒥᒡ ᒌ ᐃᑌᔨᐦᑕᒻ᙮  

 

 

ᐃᔅᑯᑕᒃ ᒫᒃ ᑳᐧᐁᐸᔨᔨᐧᑖᐤ ᑳᒌᔑ ᐸᐹᒥᐸᔨᐧᑖᐤ ᐊᓂᑌ ᒪᕇᓐᓛᓐᑦ ᑳ ᐃᔅᐸᔨᐧᑖᐤ, ᐁᒄ ᑳ ᓇᑲᑎᑯᑦ ᐅᐧᐄᐦᐧᑫᔮᓐ 

ᐅᐦᑖᐧᐋᐤᐦ ᐊᓂᔫᐦ ᑳ ᓀᐧᐃᔨᒡ ᐅᐧᑖᔒᒻᐦ᙮ ᒉᒃ ᐹᑎᒫ ᑳ ᒋᔅᒉᔨᐦᑕᐦᒃ ᐊᓂᔫᐦ ᐅᐧᐄᐦᐧᑫᔮᒻ - ᐊᓂᔫ ᑳ ᐃᑎᑯᑦ ᐁ ᐧᐄᐦᐧᑫᔮᒥᑦ ᐧᐄ - ᒌ 

ᐊᔮᐧᐁᔫᐦ ᐃᔅᐧᑫᐤ ᓵᔅ ᐯᔭᒄ ᐱᐳᓐᐦ ᐁᒌ ᐧᐄᒉᐧᐋᑯᐸᓀᓐ᙮ ᒣᐧᑳᒡ ᐊᓂᑌ ᒪᕇᓐᓛᓐᑦ ᑳ ᐃᐦᑖᐧᑖᐤ ᒌ ᐃᑌᑯᐸᓀ ᐊᓂᔫᐦ ᐃᔅᐧᑫᐤᐦ ᓵᔅ 

ᐁᒌ ᓇᑲᑖᑦ ᒉᓂᕕᕐᐦ ᓀᔅᑕ ᐅᑕᐧᐋᔒᒧᐧᐋᐤᐦ᙮ ᑲᔦ ᒫᒃ, ᐋᑦ ᐁᒌ ᐃᐧᑌᑯᐸᓀ ᐁᑳ ᒦᓐ ᐁ ᓂᑐᐧᐁᔨᒫᑦ ᐊᐧᐋᔕ, ᒌ 

ᐅᑕᐧᐋᔑᒥᐦᐁᑯᐸᓀ ᐊᓂᔫ ᐅᑕᒃ ᒃᐃᔅᐧᑫᐤ᙮ ᓈᔅᒡ ᒫᒃ ᐁᒌᐧᐄ ᐃᐦᑎᑦ ᑲᔦ ᐁᒌ ᐄᑯᐸᓀᑦ ᐊᓂᔫᐦ ᐅᑖᓂᔕ ᐁᑳ ᒉᒌ ᐧᐄᐦᑕᒧᐧᐋᔨᒡ 

ᐅᑳᐧᐄ ᑯᑕᒃ ᐃᔅᐧᑫᐤ ᐁ ᐧᐄᒉᐧᐋᑦ᙮  

 

ᑖᐧᐯ ᐧᐄ ᐃᐦᑑ ᒌ ᐃᑌᔨᒣᐤ ᐊᓂᔫᐦ ᐅᐧᐄᐦᐧᑫᔮᒻ ᑳ ᐧᐋᔐᑲᒥᑐᐧᐋᐱᔨᒡ ᐁ ᒥᐧᔮᐯᐅᑦ ᑳ ᐃᑌᔨᒫᑦ᙮ 

 

ᓈᔅᒡ ᑖᐧᐯ ᒌ ᐋᔨᒥᐦᐄᑰ ᐅᔫ᙮ 

 

ᑖᐧᐯ ᒌ ᐋᐃᒪᓂᔫ ᑖᓐ ᑳ ᐃᔅᐸᔨᑦ ᐁᒄ ᓈᔅᒡ ᑳᐧᐄ ᒋᔅᑳᔦᔨᐦᑕᒥᐦᐄᑯᑦ᙮  

 

ᒧᐧᐁᐦᒡ ᒌ ᐧᐄᐦ ᐅᑎᓇᒻ ᐧᒑᑲᓚᑎᔫ ᒉᒌ ᐅᐦᒋ ᒥᔦᔨᐦᑕᒃ - ᐁᑯᔥ ᓇᒧᐃ ᑳ ᐃᑌᔨᐦᑕᐦᒃ᙮ 

 

ᓇᒪᔦᔫ ᐧᐄ ᒦᒋᒥᔫ ᑳ ᓂᑐᐧᐁᔨᐦᑕᐦᒃ᙮ ᑳ ᓈᑕᐦᒃ ᐅᑲᐸᑎᒻ ᑳᐧᐄ ᐅᑎᓇᐦᒃ ᐊᓂᔫ ᐃᔅᑯᑌᐧᐋᐴᔫ, ᒥᒄ ᒫᒃ ᓇᒪᔦᔫ ᔮᐸᒡ ᐊᓂᔫ 

ᔮᐸᒡ ᑳ ᓂᑐᐧᐁᔨᐦᑕᐦᒃ᙮ ᒪᒋᓂᑐᐦᑯᐃᓐ ᒫᒃ ᐧᐄ, ᒌ ᐃᑌᔨᐦᑕᒻ᙮ ᒨᔥ ᒌ ᒥᔫᒪᐦᒋᐦᐆ ᐁ ᐃᐦᑑᑕᐦᒃ ᐊᓂᔫ᙮ ᑳ ᐅᑎᓇᐦᒃ 

ᑖᐦᑳᐱᐦᒉᓂᑲᓂᔫ, ᒉ ᐊᔨᒥᐦᐋᑦ ᐊᓂᔫ ᐊᐧᐁᔫᐦ ᑳᒌ ᐊᑖᒥᑯᑦ ᐁᒄ ᐋᐦᒌᐤᐦ ᑳ ᐅᐦᒋ ᐃᑌᔨᐦᑕᐦᒃ, ᑳᐤ ᑳ ᐊᑯᑖᑦ ᐊᓂᔫ 

ᑖᐦᑳᐱᐦᒉᓂᑲᓂᔫ᙮ ᓇᒧᐃ ᐧᐄ ᐊᓐ ᑳ ᐧᐋᐹᒡ ᒪᒋᓂᑐᐦᑯᐃᓐ ᓂᑲ ᐅᐦᒋ ᐧᐄᒋᐦᐄᑰᓐ ᒌ ᐃᑌᔨᐦᑕᒻ᙮  

 

ᐊᓂᔫ ᒉᐧᑳᔫ ᒉ ᐧᐄᒋᐦᐄᑯᑦ, ᒋᐦᒋᐧᐁ ᒉ ᐧᐄᒋᐦᐄᑯᑦ, ᐁᐅᒄ ᒉᒌ ᓂᑑ ᐱᒧᐦᑌᑦ᙮ ᒌ ᑯᔥᐧᑫᔨᐦᑕᒥᐦᐄᑰ ᐅᔫ ᐁ ᐃᑌᔨᐦᑕᐦᒃ ᒧᐧᐁᐦᒡ 

ᑳ ᐃᔥᐱᔥ ᑯᔥᑯᐸᔨᑦ ᑳ ᐧᐄᐦᑕᒫᑯᑦ ᐅᐧᐄᐦᐧᑫᔮᒻ ᐁ ᓇᑲᑎᑯᑦ᙮  

 

ᑳ ᒫᐦᑯᐱᑕᐦᒃ ᐊᓂᔫ ᒫᐅᒡ ᑳ ᒥᔦᔨᐦᑕᐦᒃ ᐅᒪᔅᒋᓯᓐᐦ ᐁᒄ ᑳ ᓂᑑ ᐱᒧᐦᑌᑦ ᓀᑌ ᑳᒌ ᑲᒌᓂᐧᑳᓂᐦᑖᓄᔨᒡ᙮ ᒌ ᒥᓯᒋᔥᑑ ᓇᒧᐃ 

ᐅᐦᒌ ᐃᔥᐱᔥ ᒥᔫᐱᒧᐦᑌᐤ ᒧᐧᐁᐦᒡ ᐅᑕᐧᐋᔒᒻᐦ ᐁ ᐃᔥᐱᔥ ᐧᐁᐦᒋᐦᐄᑯᔨᒡ᙮ ᒌ ᐅᐦᐱᒣᐸᔨᐦᐆ ᐁᐧᐄ ᐅᑕᐦᐊᒣᑦ ᐁᑯᓐ ᐱᔑᒄ ᑳ 

ᐃᔑᓈᑯᓯᑦ᙮ ᐯᔭᐧᑳᐤ ᒌ ᒌᓂᐦᐧᑳᓂᐦᑌᐤ ᓄᐧᐊᒡ ᒫᒃ ᒌ ᐊᐳᐧᐁᐧᐄᐤ᙮ ᐃᔅᑯᑕᒃ ᓂᔮᔨᐧᓈᐤ ᑳ ᒌᓂᐧᑳᓂᐦᑌᑦ ᒥᒍᓐ ᒌ ᐃᔅᐱᓰᐤ᙮ ᔮᐸᒡ ᒫᒃ, 

ᐃᔅᑯᑕᒃ ᒥᑖᐦᐧᑖᐤ ᑳ ᒌᓂᐧᑳᓂᐦᑌᑦ ᓂᑲ ᓂᐱᓐ ᒌ ᐃᑌᔨᐦᑕᒻ᙮ ᔮᐸᒡ ᒫᒃ ᒦᓐ ᒌ ᐱᒧᐦᑌᐤ, ᓇᒧᐃ ᐅᐦᒋ ᐴᓃᐤ ᐹᑎᔅ ᓃᔥᑐᓀᐧᐋᐤ ᑳ 

ᒌᓂᐧᑳᓂᐦᑌᑦ᙮  

 

ᒦᓐ ᑳ ᒌᔑᑳᔨᒡ ᐁᒄ ᒦᓐ ᑳ ᐱᒧᐦᑌᑦ᙮  

 

“ᒋ ᒋᔅᒉᔨᐦᑌᓐ ᐋ ᒉᐧᑳᓐ,” ᒌ ᐃᑎᓲ ᐊᓂᔫ ᐁ ᐱᒧᐦᑌᑦ, “ᓇᒧᐃ ᒥᒍᓐ ᒥᔦᔨᐦᑖᑯᓐ ᐁ ᐱᒧᐦᑖᓅᐦᒡ᙮ ᔮᐸᒡ ᒥᒄ ᓲᐦᒃ ᓂᑲ ᐱᒧᐦᑌᓐ᙮ 

ᓃᔥᑐᓀᐧᐋᐤ ᓂᑲ ᒌᓂᐧᑳᓂᐦᑌᓐ ᒣᔑᑯᒻ ᒌᔑᑳᐤ, ᐯᔭᒄ ᐲᓯᒻ ᐃᔥᐱᔥ᙮ ᐁᒄ ᒫᒃ ᒉ ᐴᓂᔮᓐ᙮” 

 

ᐊᓂᔫ ᒫᒃ ᐁ ᐱᒧᐦᑌᑦ ᒌ ᒫᒥᑐᓀᔨᒣᐤ ᐅᐧᐄᐦᐧᑫᔮᒻ᙮ ᑖᐧᐯ ᑮᐹ ᐧᐋᔐᑲᒥᑐᐧᐋᐴ, ᒥᐧᔮᔑᔫᐦ ᐅᔅᒌᔑᒄᐦ ᒥᐦᒉᑐ ᐃᔅᐧᑫᐤ ᒌ 

ᓂᑐᐧᐁᔨᒥᑰ, ᒥᒄ ᒫᒃ ᓇᒧᐃ ᒉᐧᑳᓐ ᐋᑦ ᓈᔅᒡ ᐁ ᒥᐧᔮᐯᐅᑦ ᒌ ᐃᑌᔨᐦᑕᒻ᙮ ᓵᔅ ᓇᒧᐃ ᐅᐦᒋ ᐊᔮᐧᐁᐤ ᐊᓂᔫᐦ ᑳᐧᐋᔐᑲᒥᑐᐧᐋᐱᔨᒡ, ᓵᔅ 

ᓇᒧᐃ ᐅᐦᒋ ᐯᐦᑕᐧᐁᐤ ᐊᓂᔫ ᒨᔥ ᒣᒣᐦᒡ ᑳᒌ ᐃᑎᑯᑦ, ᒋ ᑖᐦᒋᐳᓐ ᑲᔪ ᒋ ᒪᒋᓯᓐ ᑳᒌ ᐄᑎᑯᑦ᙮ ᒌ ᒥᔦᔨᐦᑖᑯᓂᔫ ᐧᐄᒋᐦᒡ ᐁᑳ ᐯᐦᑖᑯᓯᔨᒡ 

ᐊᐧᐁᔫ ᐊᓂᔫ ᐁ ᐃᔑ ᐊᔨᒥᐦᐄᑯᑦ᙮ ᓇᒧᐃ ᐅᐦᒋ ᒥᐦᑖᑌᐤ ᒥᒍᓐ᙮ ᓇᒧᐃ ᑲᔦ ᒦᓐ ᒋᑲ ᐅᐦᒋ ᓅᐦᑌᐸᔫᒡ ᔔᓕᔮᔫ - ᐊᔕᒥᑯᓰᐧᐃᓂᔫ 

ᒋᑲ ᐱᒥᐸᔨᐦᐄᑰᒡ ᒉ ᐃᔥᐱᔥ ᐁᑳ ᒥᔅᑲᐦᒃ ᐋᐸᑎᓱᐧᐃᓂᔫ᙮  ᒌ ᐋᐃᒪᓂᔫ ᐊᓂᑕ ᒣᐧᑳᒡ᙮ ᒌ ᒫᑑ ᒫᓐᐦ ᐁ ᒫᒥᑐᓀᔨᐦᑕᐦᒃ ᐁ 

ᐃᔅᐸᔨᐧᑖᐤ᙮ ᒌ ᒫᑑ ᐁ ᒋᔅᒋᓯᑦ ᑕᐦᐧᑖᐤ ᑳ ᐋᐦᑯᐦᐄᑯᑦ ᐅᐧᐄᐦᐧᑫᔮᓐ᙮  

 

ᒌ ᒫᑑ ᒫᓐ ᒥᒄ ᒫᒃ ᒌ ᐧᐄᒋᐦᐄᑰ ᐁ ᐱᒧᐦᑌᑦ ᑲᔦ ᓇᒧᐃ ᐅᐦᒋ ᐃᔥᐱᔥ ᐊᔦᔅᑯᐦᑌᐤ ᐧᐁᑖᒡ ᒌ ᒥᔫᐱᒧᐦᑌᐤ᙮ ᒉᒃ ᒣᔑᑯᒻ ᒌᔑᑳᐤᐦ ᒌ 

ᐱᒧᐦᑌᐤ ᐁ ᓂᑑ ᐋᐸᑎᓯᑦ ᒫᒃ ᐧᐃᔦᔅ ᐁ ᐃᑐᐦᑌᑦ ᐁᑳ ᐲᐦᒑᔨᒡ ᒨᔥ ᑲᔦ ᒣᔅᑲᓈᐦᒡ ᒌ ᐱᒧᐦᑌᐤ ᓇᒧᐃ ᐧᐄ ᐊᓂᑌ ᐁ ᐱᔅᒉᔑᒧᔨᒡ 

ᒣᔅᑲᓈᔫ ᐁ ᑕᐦᐧᑳᔨᒡ - ᐅᔥᑌ ᓃᔓᑌᐧᐋᐤ ᒉᒌ ᐅᑕᐦᐊᒣᔮᓐ ᒌ ᐃᑌᔨᐦᑕᒻ᙮  

 

ᐃᔅᑯᑕᒃ ᒫᒃ ᐯᔭᒄ ᐲᓯᒻ ᑳ ᐃᔥᐱᔥ ᐱᒧᐦᑌᑦ ᒉᒃ ᒌ ᒥᔦᔨᐦᑕᒻ ᐁ ᐱᒧᐦᑌᑦ ᐁᑯᓐ ᒫᒃ ᒨᔥ ᒉ ᐃᐦᑎᔮᓐ ᒌ ᐃᑌᔨᐦᑕᒻ᙮ ᒌ ᐧᐄᒋᐦᐄᑰ 

ᒉᒌ ᒫᒥᑐᓀᔨᐦᑕᐦᒃ᙮ ᒌ ᐱᔦᑲᔅᒋᒫᒥᑐᓀᔨᐦᑕᒻ᙮ ᒌ ᒥᔫᒪᐦᒋᐦᐆ ᑲᔦ᙮  

  

ᒌ ᒨᔑᐦᑖᐤ ᒫᒃ ᐁᐧᐄ ᓰᐧᐁᔨᐦᑦ ᐯᒧᐦᑌᒡ ᒫᓐᐦ, ᐁᒄ ᑳᒌ ᒋᔅᒋᓰᑐᑕᐦᒃ ᒦᒋᒥᔫ ᐁᑳ ᒦᒋᒥᔅᑳᒉᔨᒡ᙮  

 

ᑖᐧᐯ ᐧᐁᓯᓐ, ᐁᑯᓐ ᑳ ᐃᔑᓈᑯᓯᑦ ᐁ ᒫᒥᑐᓀᔨᒥᓱᑦ ᑮᐹ, ᐧᐄᔭ ᐁᑎᑑ ᒥᔅᑕᐦᐄ ᐁᒌ ᒦᒋᓱᑦ ᐃᔥᐱᔥ ᑯᑕᑲᒡ ᐊᐧᐁᓂᒌ᙮ 

ᓈᓂᑑ ᒋᐹᒌ ᑯᒋᐦᑖᐤ ᐁᑳ ᒉᒌ ᐃᔥᐱᔥ ᒦᒋᓱᑦ, ᐧᐁᑖᒡ ᐊᐱᔒᔥ ᒉᒌ ᒦᒋᑦ ᒉᐧᑳᔫ ᒣᔑᑯᒻ ᒌᔑᑳᐤ᙮ 

 

ᒫᒃ ᒋᐹ ᑯᒋᐦᑖᐤ ᐯᔭᒄ ᐲᓯᒻ ᐁᑳ ᒦᒋᑦ ᐯᔭᒄ ᒉᐧᑳᔫ - 

 

ᐧᑫᓵ ᑖᐧᐯ ᒋᑲ ᐋᐃᒪᓐ, ᒌ ᐃᑌᔨᐦᑕᒻ᙮  

 

ᓇᒧᐃ ᑮᐹ ᑲᑕ ᐅᐦᒋ ᐧᐁᐦᑕᓐ᙮ ᐁᑎᑑ ᒌ ᐧᐁᐦᑕᓐ ᐯᔭᒄ ᐲᓯᒻ ᐱᔑᒄ ᐁᒌ ᐱᒧᐦᑌᔮᓐ ᐁᒌ ᐊᐧᐯᐧᐄᔮᓐ ᑖᐧᐯ ᑲᑕ ᐋᐃᒪᓐ ᐁᑳ 

ᒌ ᒦᒋᔮᓀ ᐧᒑᑲᓚᑦ ᑲᔦ ᐋᐃᐦᑯᓈᓴᒡ, ᑳᑳᔅᐱᑌᐧᑳᐤ ᐸᑌᑎᔅ ᑲᔦ ᐁᑳ ᒌ ᒥᓂᐦᐧᑫᔮᓀ ᑳ ᓰᐧᐋᑲᒥᔑᒡ᙮  

 

ᒥᒄ ᒫᒃ ᔮᐸᒡ ᓂᑲ ᑯᒋᐦᑖᓐ, ᒌ ᐃᑌᔨᐦᑕᒻ᙮  

 

ᐊᓂᔫ ᐅᔅᑲᒡ ᐯᒧᐦᑌᑦ ᐯᔭᒄ ᐲᓯᒻ ᐃᔥᐱᔥ ᑖᐧᐯ ᐋᐃᒪᓐ ᒌ ᐃᑌᔨᐦᑕᒻ᙮ ᐯᔭᒄ ᐲᓯᒻ ᐁᑳ ᐅᐦᒋ ᒦᒋᑦ ᒥᒋᒥᔫ ᐁᑳ ᒥᔫᔅᑳᒉᔨᒡ 

ᑖᐧᐯ ᒌ ᐋᔨᒥᐦᐄᑰ᙮ ᒌ ᓈᓂᑐᐧᐁᔨᐦᑕᒻ ᑖᓐ ᒉᒌ ᐃᐦᑎᑦ ᐁᐧᐄ ᔖᐳᔥᑲᐦᒃ ᐅᔫ᙮ ᒌ ᒥᔅᑰᒋᐦᑖᐤ ᓂᐱᔫ ᐁᒄ ᑳᒌ ᐱᒋᔥᑲᐦᐧᐋᑦ ᐊᓂᔫᐦ 

ᒪᔅᑯᒦ ᐁ ᐅᔑᐦᑕᒫᓱᑦ ᒉᐧᑳᔫ ᐁ ᒥᓂᐦᐧᑫᑦ ᒧᐧᐁᒡ ᑳᓰᐧᐋᑲᒥᔑᒡ ᐁ ᒥᓂᐦᐧᑫᔮᓐ ᒉᒌ ᐃᑌᔨᐦᑕᐦᒃ ᐋᑦ ᒫᒃ ᐁᑳ ᐃᐦᑕᑯᓂᔨᒡ ᐊᓂᑕ 

ᑳᓰᐧᐋᑲᒥᔑᔨᒡ᙮ ᔮᐸᒡ ᒫᒃ, ᐋᑦ ᐁᑳ ᐃᔥᐱᔥ ᒦᒋᑦ ᐁ ᔔᑳᐅᓂᔨᒡ ᒉᐧᑳᔫ, ᒣᔑᑯᒻ ᒌᔥᐧᑳᐱᐦᑖᒌᔑᑳᐤᐦ ᒌ ᓇᓇᒥᐸᔫ᙮ ᓇᒧᐃ ᒣᒋᒻ ᐅᐦᒌ 

ᑕᐦᑯᓀᐤ ᒪᓯᓇᐦᐄᑲᓈᐦᑎᒄ ᒫᒃ ᒉᒌ ᒪᓯᓇᐦᐄᒉᐸᔨᐦᑖᑦ ᑳ ᐃᔥᐱᔥ ᒌ ᓇᓇᒥᐸᔨᑦ᙮ ᐁᑯᑦ ᑳ ᒌ ᒥᓂᐦᐧᑫᑦ ᑳᓰᐧᐋᑲᒥᔑᔨᒡ ᒉᒌ 

ᐃᔥᑌᐸᔨᔨᒡ ᐁ ᓇᓇᒥᐸᔨᑦ᙮ ᑏᐧᐁᐦᒡ ᒫᒃ ᒌ ᒋᐱᐦᒋᐸᓂᔫ ᐁ ᓇᓇᒥᐸᔨᑦ᙮  

 

ᓯᔅᒋᑰᒡ ᐁ ᐴᓂᐦᑖᑦ ᒪᒋᓂᑐᐦᑯᐃᓂᔫ ᑲᔦ ᐁᑳ ᒥᔫᔅᑳᒉᔨᒡ ᒦᒋᒥᔫ ᐁᐅᒄ ᐅᔫ ᐧᐁᐦᒌ ᐃᔅᐸᔨᑦ ᐁ ᓇᓇᒥᐸᔨᑦ᙮ ᐁᑯᓐ ᐁ 

ᐃᔅᐸᔨᐧᑖᐤ ᒪᒋᓂᑐᐦᑯᐃᓂᔫ ᑳ ᐅᑎᓇᐦᐧᑳᐤ ᐦᐁᐧᕌᐧᐃᓐ ᑳ ᐃᓯᓂᐦᑳᑌᔨᒡ ᓯᔅᒋᑰᒡ ᒫᒃ ᐁ ᐴᓂᐦᑖᐧᑖᐤ᙮ ᐁᑎᑑ ᒫᒃ ᐃᔅᐸᔫᒡ, ᒥᐦᒉᑐ 

ᒌᔑᑳᐤ ᑕᓰᐦᑳᓱᒪᑲᓂᔫ ᒉᒌ ᐧᐄᐧᐄᐸᔨᔨᒡ ᐧᐃᔮᐦᒡ ᐊᐧᐁᓐ, ᐧᐃᔦᔅ ᐯᔭᒄ ᑑᔥᑌᐤ ᐃᔥᐱᔥ, ᐁᒄ ᐧᐄ ᒉᓂᕕᕐ ᓂᔥᑐ ᒫᒃ ᓀᐤ ᑑᔥᑌᐤ ᑳ 

ᐃᔥᐱᔥ ᐴᓂᐦᑖᑦ ᒦᒋᒥᔫ ᐁᑳ ᒥᔫᔅᑳᒉᒪᑲᓂᔨᒡ ᔮᐸᒡ ᓈᔅᒡ ᒌ ᓇᓇᒥᐸᔫ᙮ ᐯᔭᒄ ᐲᓯᒻ ᐁᑳ ᐅᐦᒋ ᒦᒋᑦ ᐊᓂᔫᐦ ᒉᐧᑳᔫᐦ ᑳᒌ ᒦᒋᑦ ᔮᐸᒡ 

ᒨᔥ ᒌᐧᐄ ᒦᒎ ᐁᒄ ᑮᐹ ᑳᒌ ᒦᒋᑦ᙮ ᐁᒄ ᑳ ᐃᑌᔨᐦᑕᒃ ᔮᐸᒡ ᒉᒌ ᑯᒋᐦᑖᑦ ᐁᑳ ᒉᒌ ᒦᒋᑦ ᐧᐁᔅ ᓵᔅ ᐯᔭᒄ ᐲᓯᒻ ᓂᒌ ᐅᑎᐦᑕᐦᐁᓐ ᒌ ᐃᑌᔨᐦᑕᒻ᙮ 

ᐯᔭᐧᑳᐤ ᒫᓐᐦ ᒣᔑᑯᒻ ᐲᓯᒻ ᐁ ᐅᑖᑯᔑᔨᒡ ᐅᑕᐧᐋᔒᒻ ᐁᒄ ᒫᒃ ᐧᐃᔭ ᒌ ᒦᒎᒡ ᐊᓂᔫᐦ ᒉᐧᑳᔫᐦ ᐁᑳ ᒥᔫᔅᑳᒉᒪᑲᓂᔨᐧᑳᐤᐦ᙮ ᐁᐅᒄ ᒥᒄ ᐊᓂᔫ 

ᐯᔭᐧᑳᐤ ᑳ ᐃᐦᑎᐧᑖᐤ ᐅᔫ, ᒌ ᒥᔦᔨᐦᑕᒻ ᒫᒃ ᐧᐁᔅ ᐅᔖ ᒨᔥ ᐁ ᒥᐧᔮᔑᔨᒡ ᒦᒋᒥᔫ ᒌ ᒨᒎᒡ ᒣᔑᑯᒻ ᐅᑖᑯᓲᐦ᙮ ᐃᐦᑕᑯᓐ ᐋ ᒫᒃ ᒉ ᐃᔑ 

ᒪᒋᑑᑖᑯᔮᓐ ᐆ ᐃᐦᑎᔮᓀ, ᒌ ᐃᑌᔨᐦᑕᒻ᙮ ᒋᓀᐅᔥ ᒌ ᑕᓰᐦᑳᓲ ᒉᓂᕕᕐ ᐁᐧᐄ ᐸᔦᐦᒋᐦᐄᓱᑦ, ᐅᔥᑌ ᐯᔭᒄ ᐲᓯᒻ, ᒉᒄ ᓃᔓ ᐲᓯᒻ ᒥᐦᒉᑐ 

ᐲᓯᒻ ᒌ ᑕᓰᐦᑳᑎᓲ᙮ ᐅᔥᑌ ᑯᐧᑖᔅᒡ ᐲᓯᒻ ᒌ ᐱᒥᐸᔨᓂᔫ ᔮᒄ ᑳ ᓇᑲᑎᑯᑦ ᐊᓂᔫ ᐁ ᐃᐦᑎᑦ ᒌ ᐋᔨᒥᐦᐄᑰ ᒫᒃ ᑖᐧᐯ᙮ 

 

ᐁᐅᒄ ᐅᔫ ᑳ ᒫᒥᑐᓀᔨᐦᑕᒥᐦᐄᑯᑦ ᐊᓂᔫ ᒫᓐᐦ ᐯᒧᐦᑌᒡ᙮ ᒋᔅᒉᔨᐦᑕᒧᒡ ᑳᑲᔦ ᐊᐧᐁᓂᒌ ᐅᑕ ᑳ ᐃᐦᑖᐧᑖᐤ ᐁ ᐃᔥᐱᔥ 

ᒫᔮᑕᓂᔨᒡ ᔔᑳᔫ, ᒥᒍᓐ ᒉᒌ ᑎᐯᔨᒥᑯᐧᑖᐤ ᒉᒌ ᐃᔑᓈᑯᓂᔨᒡ ᒌ ᐃᑌᔨᐦᑕᒻ᙮ ᒌ ᐋᔨᒨᑖᑲᓅᔫ ᐋ ᐊᓂᑌ ᒋᔅᑯᑕᒫᒉᐅᑲᒥᑯᐦᒡ ᐁᑳ 

ᒫᒃ ᐅᐦᒋ ᐯᐦᑕᒧᐧᑫ᙮ ᒥᒄ ᐋ ᐧᐄᔭ ᒌ ᐃᐦᑖᐤ ᐁᒌ ᐃᑌᔨᐦᑕᒃ ᐁ ᒦᒋᒥᔅᑳᒉᔨᒡ ᒦᒋᒥᔫ ᐁᑳ ᑳ ᒦᒋᒣᔨᐦᑖᑯᓂᔨᒡ᙮ ᒥᒄ ᐋ ᐧᐄᔭ ᒌ ᐯᔭᑯᔔ 

ᐁᑳ ᐅᐦᒋ ᒋᔅᒉᔨᑕᐦᒃ ᐅᔫ᙮  

ᐯᔭᐧᑳᐤ ᐁ ᒉᒋᔐᐹᔮᔨᒡ, ᓵᔅ ᐧᐁᔅᑲᒌᔒᔥ ᐁᒌ ᐴᓂᐦᑖᑦ ᐁᑳ ᒦᒋᒥᔅᑳᒉᔨᒡ ᒦᒋᒥᔫ ᐁ ᒦᒋᑦ, ᒌ ᐧᐊᓂᔥᑳᐤ ᓈᔅᒡ ᐁ ᐋᐦᑯᔥᑎᐧᑳᓀᑦ 

ᒧᐧᐁᐦᒡ ᐁᒌ ᒥᓂᐦᐧᑫᑦ ᐁ ᐄᑕᒪᐦᒋᐦᐅᑦ᙮ ᒌ ᑌᐅᔥᑎᐧᑳᓀᐤ, ᒌ ᐹᐹᐦᑯᒨ, ᒌ ᐹᐦᑯᑖᒨ, ᒥᓯᐧᐁ ᑳᒌ ᐃᑕᒪᐦᒋᐅᑦ ᐊᐧᐁᓐ ᐁᒌ ᒥᓂᐦᐧᑫᑦ 

ᐁᑯᓐ ᑳ ᐃᑕᒪᐦᒋᐦᐅᑦ᙮  

 

ᒦᓰᐅᔮᑲᓂᐦᒡ ᐁ ᐃᔑ ᓇᐧᐁᐱᑦ ᐁ ᐹᐦᐹᑯᒧᑦ ᒌ ᒫᒥᑐᓀᔨᐦᑕᒻ ᑖᓐ ᐁ ᐃᔅᐸᔨᑦ᙮   

 

ᑖᐧᐯᐦ ᒥᐦᒉᐧᑖᐤ ᒫᓐᐦ ᒌ ᐋᐦᑯᓯᐧᐋᐹᐧᐁᐤ᙮ ᓃᔥᑐᓅ ᐱᐳᓐ ᐁᑯᓐ ᑳ ᐃᔑᓈᑯᓯᑦ ᐱᔑᒄ ᐁᒌ ᒥᓂᐦᐧᑫᑦ, 18 ᒌ ᑕᐦᑐᐳᓀᓲ ᑳ 

ᒋᐦᒋᐸᔨᐦᑖᑦ ᐅᔫ ᐁ ᐄᑖᑎᓰᑦ᙮ ᓃᐧᔖᐤ ᐋᔅᑰ ᓂᔥᐧᑖᐤ ᐯᔭᒄ ᐲᓯᒻᐦ ᐁᒌ ᒥᓂᐦᐧᑫᑦ ᑲᔦ ᐋᔅᑰ ᐁᑎᑑ ᒥᐦᒉᐧᑖᐤ ᒌ ᒥᓂᐦᐧᑫᐤ᙮  

 

ᓈᓂᑑ ᐅᔥᑌ ᐯᔭᐧᑳᐤ ᒋᔐᒥᑖᐦᑐᓂᑐᓀᐧᐋᐤ ᒌ ᐋᐦᑯᓯᐧᐋᐹᐧᐁᒉ᙮ 

 

ᐁᒄ ᒫᒃ ᒉᒃ ᑳ ᓯᔅᑲᒋᐦᐄᑯᑦ ᐅᔫ ᐁ ᐃᐦᑎᑦ᙮ ᓀᔅᑕ ᑲᔦ ᐅᑕᐧᐋᔒᒻᐦ ᒌ ᓯᔅᑲᒋᐦᐁᐤ ᐁ ᒥᓂᐦᐧᑫᑦ᙮ ᒣᓂᐦᐧᑫᒡ ᒌ ᓇᑲᑌᐤ ᐊᓂᔫᐦ ᑳ 

ᐊᔮᐱᔒᔑᐧᑖᐤ ᐅᑕᐧᐋᔒᒻ ᒉᒌ ᑲᓇᐧᐁᔨᒥᑯᔨᒡ ᐊᓂᔫᐦ ᓃᔥᑕᒻ ᑳ ᐊᔮᐧᐋᑦ ᐊᐧᐋᔕ᙮ ᓵᔅ ᑮᐹ ᒌ ᐃᔅᐱᐦᑖᑎᓯᔫᐦ ᒉᒌ ᑲᓇᐧᐋᔐᔨᒡ ᒥᒄ 

ᒫᒃ ᓇᒧᐃ ᐅᐦᒋ ᒥᔦᔨᐦᑕᒧᒡ ᐊᓂᒌ ᑯᑕᑲᒡ ᐊᐧᐋᔕᒡ ᐧᐁᓵ ᐁ ᐧᐄ ᐃᐦᑑᑖᑯᐧᑖᐤ ᐊᓂᔫᐦ ᑳ ᑲᓇᐧᐁᔨᒥᑯᐧᑖᐤ ᐁᒄ ᐊᓐ ᑳ ᑲᓇᐧᐁᔨᒫᑦ 

ᐅᔒᒻᐦ ᓇᒧᐃ ᐅᐦᒋ ᒥᔦᔨᐦᑕᒻ ᐁᑳ ᐱᓯᒋᐦᐄᑯᑦ᙮ ᒥᓯᐧᐁ ᒌ ᐋᔨᒥᐦᐄᑰᒡ ᑖᓐ ᐁ ᐃᔅᐸᔨᐧᑖᐤ ᐊᓂᑕᐦ ᐧᐄᒋᐧᐋᐧᐋᐦᒡ᙮  

 

ᐊᓂᔫ ᒫᒃ ᒣᐧᑳᒡ ᐊᓂᑌ ᒦᓰᐅᑲᒥᑯᐦᒡ ᐁ ᐊᐱᑦ, ᐁᑯᓐ ᐁᒄ,  ᒌ ᐅᐦᒋ ᐃᑌᔨᐦᑕᒻ ᒉᓂᕕᕐ᙮  

 

ᐁᑯᑦ ᑳ ᐅᐦᒋ ᒋᔅᒉᔨᐦᑕᐦᒃ ᒉ ᐃᐦᑎᑦ᙮ ᒋᑲ ᑯᒋᐦᑖᐤ ᐯᔭᒄ ᐲᓯᒻ ᐁᑳ ᒥᓂᐦᐧᑫᑦ᙮ ᓇᒧᐃ ᑮᐹ ᓈᓂᑑ ᐁᑳ ᒥᒍᓐ ᒥᓂᐦᐧᑫᑦ ᐧᐁᔅ 

ᑖᐹ ᐃᐦᑕᑯᓐ ᑖᓂᑌ ᒉ ᐅᐦᒋ ᓇᓈᑲᒋᐦᐄᑯᔮᓐ ᒌ ᐃᑌᔨᐦᑕᒻ᙮ ᐋᔥᑰ ᓂᑲ ᒥᓂᐦᐧᑫᔑᓐ ᒥᒄ ᐊᐱᔒᔥ ᒣᔑᑯᒻ ᑑᔥᑌᐤᐦ, ᒌ ᐃᑌᔨᐦᑕᒻ ᒥᒄ 

ᓇᒧᐃ ᓂᑲ ᐅᐦᒋ ᒌᔥᐧᑫᐯᓐ᙮ ᓇᒧᐃ ᐧᐄ ᑯᐧᑖᔅᒡ ᐴᑕᐃ ᓂᑲ ᐅᐦᒋ ᒥᓂᐦᐧᑫᓐ ᑳᒌ ᐃᐦᑎᔮᓐ ᒣᔑᑯᒻ ᐅᑖᑯᔔᐦ ᒌ ᐃᑌᔨᐦᑕᒻ᙮  

ᓇᒧᐃ ᑮᐹ ᓵᔅ ᐅᐦᒋ ᐃᔥᐱᔥ ᓂᑐᐧᐁᔨᐦᑕᒻ᙮ ᓇᒧᐃ ᐅᐦᒋ ᐃᐦᑖᔫ ᐅᐧᐄᐦᐧᑫᔮᒻ ᒉᒌ ᒫᔦᔨᒥᑯᑦ ᑲᔦ ᓇᒧᐃ ᐅᐦᒋ ᐋᐦᑯᓲ ᒨᔥ ᐁᒄ 

ᒫᒃ ᓇᒧᐃ ᐅᐦᒋ ᓂᑐᐧᐁᔨᐦᑕᒻ ᒉᐧᑳᔫ᙮ ᐧᐁᑖᒡ ᒌ ᒨᔑᐦᑖᐤ ᐋᐦᒌᐅᐦ ᐁ ᐃᑌᔨᒧᑦ, ᒌᐧᐄ ᐱᒫᑎᓰᐤ᙮ 

 

ᓇᒧᐃ ᑮᐹ ᐅᐦᒋ ᐧᐁᐦᑕᓂᔫ ᒋᐦᒋᐧᐁ ᒉᒌ ᐴᓃᑦ ᐁ ᒥᓂᐦᐧᑫᑦ - ᒥᒍᓐ ᐯᔭᒄ ᐲᓯᒻ ᐱᔑᒄ ᒌ ᐃᑌᔨᐦᑕᒻ ᒉᒌ ᒥᓂᐦᐧᑫᑦ ᑳ 

ᒪᔅᑲᐧᐋᑲᒥᔨᒡ ᐁᒄ ᒉᒃ ᒥᒄ ᐋᔥᑰ ᒌ ᒨᔑᐦᑖᐤ ᐁᐧᐄ ᒥᓂᐦᐧᑫᑦ - ᐁᑯᓐ ᑳ ᐃᔅᐸᔨᑦ᙮ ᐃᔅᑯᑕᒃ ᐯᔭᒄ ᐲᓯᒻ ᒣᔮᐅᐸᔨᓂᔨᒡ ᐁᑳ ᐅᐦᒋ 

ᐋᐦᑯᓯᐧᐋᐹᐧᐁᑦ, ᒌ ᒥᔦᔨᐦᑕᒻ ᐅᔫ ᐁᒄ ᓇᒧᐃ ᒦᓐ ᓂᐦᑖ ᐅᐦᒋ ᐧᐄ ᒥᔅᑕᒥᓂᐦᐧᑫᐤ ᒉᒌ ᐋᐦᑯᓯᐧᐋᐹᐧᐁᑦ᙮  

ᓇᒧᐃ ᐅᐦᒋ ᐃᑌᔨᐦᑕᒻ ᓂᑲ ᐴᓃᓐ ᐁ ᒥᓂᐦᐧᑫᔮᓐ - ᓇᒧᐃ ᐅᐦᒋ ᒥᔫᐦᑕᒻ ᐅᔫ ᐁ ᐃᐧᑌᑦ ᐊᐧᐁᓐ ᐧᐁᔥ ᒧᐧᐁᐦᒡ ᒦᓐ ᒉ 

ᒋᐦᒋᐸᔨᐦᑖᑦ ᐁ ᒥᓂᐦᐧᑫᑦ ᒌ ᐄᑎᐦᑕᒻ, ᒧᐧᐁᐦᒡ ᐊᐧᐁᓐ ᓃᔓᑑᔥᑌᐤᐦ ᑳ ᐴᓃᑦ ᐁ ᐲᐦᐧᑖᑦ ᒦᓐ ᒫᒃ ᐁ ᐲᐦᐧᑖᑦ᙮ ᓂᑲ ᐴᓂᐦᑖᐦ ᒌ ᐃᑌᐤ 

ᐧᐄᔭ᙮ ᑌᑲᔥ ᓂᑲ ᐴᓂᐦᑖᓐ᙮ ᐁᑯᓐ ᐁᒄ᙮  

 

ᓇᒧᐃ ᒦᓐ ᒥᐦᒉᑐ ᒌᔑᑳᐤ ᓂᑲ ᐅᐦᒋ ᒥᓂᐦᐧᑫᓐ ᑲᔦ ᓇᒧᐃ ᒦᓐ ᓂᑲ ᐅᐦᒋ ᐋᐦᑯᓯᐧᐋᐹᐧᐁᓐ ᒉ ᐃᔥᐱᔥ ᐱᒫᑎᓰᐧᐋᓀ, ᒌ 

ᐃᑌᔨᐦᑕᒻ᙮  
  

ᐃᔅᑯᑕᒃ ᒫᒃ ᑳ ᐴᓂᐦᑖᑦ ᐃᔅᑯᑌᐧᐋᐳᔫ, ᓂᑐᐦᑯᐃᓂᑲᒥᑯᐦᒡ ᒌ ᐃᑐᐦᑌᐤ ᒉᒌ ᓂᑑ ᒋᔅᒉᔨᒫᑲᓅᑦ ᐊᓂᔫ ᐁ ᓰᐧᐋᑲᒥᐦᐧᑫᑦ᙮ 

ᐁᒄ ᑮᐹ ᒦᓐ ᑳ ᐊᔨᒥᐦᐄᑯᑦ ᐊᓂᔫᐦ ᑳ ᐧᐧᐋᐧᐄᐦᑕᒫᑯᑦ ᒉ ᐃᔑ ᓇᓈᑲᒋᐦᑖᑦ ᐁ ᐃᔑ ᒦᒋᓱᑦ᙮ ᐸᔅᒡ ᐊᓂᔫ ᑳ ᐃᐧᑌᔨᒡ ᓇᒧᐃ ᐅᐦᒋ 

ᓂᓯᑐᐦᑕᐧᐁᐤ ᑖᓐ ᐁ ᐃᑎᑯᑦ ᑲᔦ ᒫᐤ ᒉ ᐃᐦᑎᔨᓐ, ᑲᔦ ᒫᐤ ᐁᑳ ᒉ ᐅᐦᒋ ᐃᐦᑎᔨᓐ ᑲᔦ ᒌ ᐧᐄᐦᑕᒫᑰ ᑖᓐ ᐁ ᐃᔑ ᐁᑳ ᒧᔮᒻ ᐃᐦᑎᑦ ᑲᔦ 

ᒌ ᐧᐄᐦᑕᒫᑰ ᒉᐧᑳᔫ ᒋᐹ ᒦᒎ, ᓈᔅᒡ ᒥᔅᑕᐦᐄ ᐁᒌᔑ ᐧᐋᐧᐄᐦᑕᒫᑯᑦ ᐁᑳ ᑖᐧᐯ ᐧᐄ ᓂᑐᐦᑕᐧᐋᑦ᙮  
 

ᐊᓂᔫ ᒫᒃ ᐁ ᐊᑎ ᒌᐧᐁᑦ ᒌ ᒫᒥᑐᓀᔨᐦᑕᒻ ᐅᔫ᙮  

 

ᑖᐧᐯ ᑮᐹ, ᒌ ᓃᐦᑕᐦᐆᑰ ᑖᓐ ᑳ ᐃᔑ ᐯᐦᑕᐦᒃ ᑲᔦ ᒌ ᐧᐊᐧᐋᓀᔨᐦᑕᒥᐦᐄᑰ, ᓇᒧᐃ ᐅᐦᒋ ᐧᐄᒋᐦᐄᑰ᙮ ᓇᒧᐃ ᐅᐦᒋ ᐧᐄ ᐯᐦᑕᐧᐁᐤ 

ᐊᐧᐁᔫ ᐁ ᐧᐋᐧᐄᐦᑕᒫᑯᑦ ᑖᓂᑕᐦ ᐁ ᐧᐊᓂᐸᔨᑦ ᑲᔦ ᒉ ᐃᔑ ᒦᒋᓱᑦ ᑲᔦ  ᒋᑖᐦᒋᐳᓐ ᒉᒌ ᐄᑎᑯᑦ - ᐧᐁᔅ ᐁᑯᓐ ᑳᒌ ᐃᔑ ᐊᔨᒥᐦᐄᑯᑦ 

ᐊᓂᔫ ᑳ ᐧᐋᔐᑲᒥᑐᐧᐋᐱᔨᒡ᙮  

 

ᐁᑯᓐ, ᒌ ᐃᑌᔨᐦᑕᒻ, ᓇᒧᐃ ᒦᓐ ᓂᑲ ᐅᐦᒋ ᓂᑐᐧᐋᐸᒫᐤ ᐊᓐ ᑳ ᐧᐋᐧᐄᐦᑕᒨᑦ ᒉ ᐃᔑ ᒦᒋᓱᔮᓐ ᑲᔦ ᓇᒧᐃ ᒦᓐ ᓂᑲ ᐅᐦᒋ 

ᐃᑐᐦᑌᓐ ᓂᑐᐦᑯᐃᓂᑲᒥᑯᐦᒡ ᒉᒌ ᓂᑑ ᒋᔅᒉᔨᒥᑯᔮᓐ ᐁ ᓰᐧᐋᑲᒥᐦᐧᑫᔮᓐ᙮ ᐧᐄᔭ ᐊᓂᔫᐦ ᒉᐧᑳᔫᐦ ᒣᔦᔨᐦᑕᒥᐦᐄᑯᑦ ᐁᑯᓐ ᐊᓂᔫᐦ ᒉ 

ᐃᐦᑑᑕᐦᒃ ᐁᒄ ᑲᔦ ᒉ ᐴᓂᐦᑖᑦ ᐊᓂᔫᐦ ᒉᐧᑳᔫᐦ ᐁᑳ ᐧᐄᒋᐦᐄᑯᑦ᙮ ᐋᔥᑰ ᒥᒄ ᒋᑲ ᓂᑐᐧᐋᐸᒣᐤ ᓂᑐᐦᑯᐃᓐ, ᐁᐅᒄ ᑳᒌ ᐃᐦᑎᑦ ᒫᓐ 

ᐊᓂᑌ ᐯᒋ ᒥᒄ ᐁᒌ ᓂᑑ ᒋᔅᒉᔨᒫᑲᓅᑦ ᒫᓐᐦ᙮ ᓇᒧᐃ ᒥᒄ ᒋᑲ ᐅᐦᒋ ᐃᑐᐦᑌᐤ ᐊᓂᔫ ᐅᐦᒋ ᐁ ᓰᐧᐋᑲᒥᐦᐧᑫᑦ ᐧᐄᔖᒫᑲᓅᑌ᙮  

 

ᓇᒧᐃ ᓂᑲ ᐅᐦᒋ ᐋᔨᒥᐦᐄᑰᓐ ᒉᒌ ᐴᓂᔮᓐ ᓂᑐᐦᑯᐃᓂᑲᒥᑯᐦᒡ ᐁ ᐃᑐᐦᑌᔮᓐ ᒌ ᐃᑌᔨᐦᑕᒻ᙮ ᓇᒧᐃ ᒣᒋᒻ ᐯᔭᒄ ᐲᓯᒻ ᓵᔅ 

ᓇᒧᐃ ᓂᑲ ᐅᐦᒋ ᐃᑌᔨᐦᑌᓐ ᒉᒌ ᐄᑐᐦᑌᔮᓐ ᐊᓂᑌ᙮ ᒣᒋᒻ ᐊᓄᐦᒌᔥ ᓵᔅ ᓂᑲᒌ ᐴᓂᔨᓐ ᐊᓂᑌ ᐁ ᐄᑐᐦᑌᔮ ᒌ ᐄᑌᔨᐦᑕᒻ᙮  

 

ᒫᐦᒋᔥᑕᐃ ᐯᔭᒄ ᒉᐧᑳᔫ ᒌ ᐃᐦᑕᑯᓂᔫ ᐁ ᒧᑯᔥᑳᒋᐦᑖᐤ ᒉᐧᐄ ᐴᓂᐦᑖᑦ᙮ ᐁᔅᒄ ᓈᔅᒡ ᑖᐧᐯ ᒌ ᒥᔦᔨᐦᑕᒻ ᐁ ᐃᐦᑑᑕᐦᒃ᙮ ᒣᔑᑯᒻ 

ᒌᔑᑳᐤᐦ ᒌ ᐃᐦᑑᑕᒻ ᑲᔦ ᓇᒧᐃ ᐅᐦᒋ ᒉᔅᑎᓈᓅ ᐧᐄᔅᑳᒡ ᒉᐧᐄ ᐴᓂᐦᑖᐧᑫ᙮ ᓇᒧᐃ ᑮᐹ ᐧᐄ ᐁ ᓭᒋᓯᑦ ᑖᓐ ᒉ ᐃᔅᐸᔨᑦ ᓯᔅᒋᑰᑦ ᐧᐄᐦ 

ᐴᓂᐦᑖᑌ - ᓇᒧᐃ ᐅᐦᒋ ᓭᒋᐦᐄᑰ ᐧᐁᔅ ᒌ ᒥᔦᔨᐦᑖᑯᓐ ᐁ ᐋᐸᒋᐦᑖᑦ ᐊᐧᐁᓐ ᑳ ᐧᐋᐹᔨᒡ ᒪᒋᓂᑐᐦᑯᐃᓂᔫ, ᒌ ᐃᑌᔨᐦᑕᒻ᙮ ᒥᐦᒉᑐ 

ᐱᐳᓐᐦ ᒌ ᐋᐸᒋᐦᑖᐤ ᐅᔫ ᒪᒋᓂᑐᐦᑯᐃᓂᔫ ᐁᔅᒄ ᒫᒃ ᓈᔅᒡ ᒥᔦᔨᐦᑖᑯᓐ ᐁ ᐃᐦᑑᑖᑲᓅᐦᒡ ᒌ ᐃᑌᔨᐦᑕᒻ᙮ ᑳᐦ ᒋᐦᒋᐸᔨᐦᑖᑦ ᒫᓐᐦ ᐁ 

ᐱᒧᐦᑌᑦ ᑲᔦ ᑯᐃᔅᒄ ᐁ ᐃᔑ ᒦᒋᓱᑦ ᑲᔦ ᐁ ᐴᓃᑦ ᐁ ᒥᓂᐦᐧᑫᑦ ᒌ ᒨᔑᐦᑖᐤ ᑖᐧᐯ ᐧᐁᑖᒡ ᐁ ᒥᔫᒪᐦᒋᐦᐆᑦ᙮ ᒥᒄ ᒫᒃ ᒌ ᐃᑌᔨᐦᑕᒻ ᐅᔥᑌ 

ᐁ ᒥᔫᒪᐦᒋᐦᐅᑦ ᐁ ᐅᑎᓇᐦᒃ ᑳ ᐧᐋᐹᔨᒡ ᒪᒋᓂᑐᐦᑯᐃᓂᔫ ᐃᔥᐱᔥ ᐧᐄ ᑖᓐ ᒋᐹ ᐃᑕᒪᐦᒋᐦᐆ ᐴᓂᐦᑖᑦ ᐊᓂᔫᐦ ᑯᑕᒃ ᒉᐧᑳᔫᐦ᙮  

 

ᒌ ᑯᒋᐦᑖᔮᓐ ᑮᐹ ᐁᔪᐧᐁᐦᒡ ᐯᔭᑯᐲᓯᒻ, ᒌ ᐃᑌᔨᐦᑕᒻ᙮ ᓇᓂᑑ ᑮᐹ ᒋᐹ ᐧᐄᒋᐦᐄᑰ ᒉᒌ ᒥᔫᐦᐧᑳᒧᑦ᙮ ᑲᔦ ᒫᒃ ᐅᑕᐧᐋᔒᒻ ᒋᐹ 

ᒥᔦᔨᐦᑕᒥᔫᐦ ᐧᐋᐸᒥᑯᑦ ᐁ ᑯᒋᐦᑖᑦ ᒉᒌ ᐧᐄᒋᐦᐄᓱᑦ᙮ ᐧᐋᐸᒥᑯᑦ ᐁᑳ ᑲᔅᒋᐦᐅᑦ ᓃᔥᑕᒻ ᒉᒃ ᒫᒃ ᐧᐁᑖᒡ ᐊᑎ ᓇᑲᔭᒥᐦᑖᑦ᙮  

 

ᐁᒄ ᑳ ᐃᑌᔨᐦᑕᒃ ᒥᒄ ᓂᔮᓂᑯᑌᐦᒡ ᒉᒌ ᐋᐸᒋᐦᑖᑦ ᐊᓂᔫ ᒪᒋᓂᑐᐦᑯᐃᓂᔫ᙮  

ᐅᔅᑲᒡ ᑳᐧᐄ ᐴᓂᐦᑖᑦ ᓈᔅᒡ ᑖᐧᐯ ᒌ ᐋᔨᒪᐦᐄᑰ᙮ ᓇᒧᐃ ᑮᐹ ᐅᐦᒋ ᐃᔥᐱᔥ ᐋᔨᒪᐦᐄᑰ ᑳ ᐃᔥᐱᔥ ᒌ ᐋᔨᒥᐦᐄᑯᑦ ᐅᔅᑲᒡ ᑳᐧᐄ 

ᐴᓂᐦᑖᑦ ᐁ ᓰᐅᒦᒋᓱᑦ ᑯᐃᔅᒄ ᐁᒌᐧᐄᔑ ᒦᒋᓱᑦ, ᔮᐸᒡ ᑮᐹ ᓄᐧᐊᒡ ᐋᐃᒪᓐ ᒌ ᐄᑌᔨᐦᑕᒻ᙮ ᒌ ᐃᐦᑑᑕᒻ ᐊᓂᔫᐦ ᒉᐧᑳᔫᐦ ᒋᐹ ᐃᐦᑑᑕᒻ 

ᒣᔑᑯᒻ ᒌᔑᑳᐤᐦ᙮ ᒌ ᓂᑑ ᐋᐸᑎᓲ ᑲᔦ ᒌ ᓇᓈᑲᑕᐧᐁᔨᒣᐤ ᐅᑕᐧᐋᔒᒻ ᑲᔦ ᐅᐧᐄᒉᐧᐋᑲᓐᐦ ᒌ ᐧᐋᐸᒣᐤ ᐋᔥᑰ, ᒥᒄ ᒫᒃ ᔮᐸᒡ ᐋᔥᑰ ᒌ 

ᑲᐧᑫᑌᔨᐦᑕᒻ ᒉᒌ ᐅᑎᓇᐦᒃ ᐊᓂᔫ ᑳ ᐧᐋᐹᔨᒡ ᒪᒋᓂᑎᐦᑯᐃᓂᔫ, ᐁ ᒋᔅᒉᔨᐦᑕᒃ ᒉ ᐃᐦᑑᑖᑯᑦ ᒥᒄ ᐧᐁᐃᐱᔅᒌᔥ ᐁᑳ ᒥᒍᓐ ᒉ ᐅᐦᒋ 

ᒥᑯᔥᑳᑌᔨᐦᑕᒥᐦᐄᑯᑦ ᒉᐧᑳᔫ᙮ ᐊᓂᔫ ᒫᒃ ᓃᔥᑕᒻ ᐯᔭᒄ ᑑᔥᑌᐤ ᐅᔥᑌᔒᔥ ᒫᒃ ᐁᑳ ᐅᐦᒋ ᐅᑎᓇᐦᒃ ᒉᐧᑳᔫ ᓈᔅᒡ ᒨᔥ ᒌᐧᐄ ᒋᔥᑳᔦᔨᐦᑕᒻ ᒌ 

ᐃᑌᔨᐦᑖᑯᓲ ᐁᑳ ᓈᔥᒡ ᐋᐸᑌᔨᐦᑖᑯᓂᔨᒡ ᒉᐧᑳᔫ ᐁᒌ ᐅᐦᒋ ᒋᔑᐧᐋᓯᑦ᙮  

 

ᓂᔮᓂᑯᑌᐦᒡ ᐁ ᐅᑖᑯᔑᔨᒡ, ᒌ ᐲᐦᐧᑖᐤ ᒪᒋᒋᔥᑌᒫᐤᐦ ᒉᒌ ᐅᐦᒋ ᒋᔮᒣᔨᒧᑦ᙮ ᐅᔫ ᐁ ᐃᐦᑎᑦ ᓇᒧᐃ ᐅᐦᒋ ᐃᔥᐱᔥ 

ᒋᔑᐸᐦᑖᒪᑲᓂᔫ ᐅᑌᐦᐄ ᑲᔦ ᓇᒧᐃ ᐅᐦᒋ ᒪᒋᑯᐦᑎᓂᔫᐦ ᐅᔅᒌᔑᒄᐦ᙮  

 

ᐹᑎᒫᔒᔥ ᒫᒃ, ᒦᓐ ᒌ ᐃᔥᐸᑖᐦᑕᒻ ᐊᓂᔫ ᑳ ᐧᐋᐹᔨᒡ ᒪᒋᓂᑐᐦᑯᐃᓂᔫ᙮ ᒌ ᑯᔥᐧᑫᔨᐦᑕᒻ ᒫᒃ ᐁᑳ ᐅᐦᒋ ᐧᐄ ᐋᐦᐸᑲᐦᐄᑯᑦ᙮ ᔮᐸᒡ 

ᒫᒃ ᓂᔮᓂᑯᑌᐦᒡ ᒌ ᓂᑐᐧᐁᔨᐦᑕᒻ - ᐧᐁᔥ ᑳ ᐧᐋᐹᔨᒡ ᒪᒋᓂᑐᐦᑯᐃᓂᔫ ᐊᓂᔫ - ᒥᒄ ᒫᒃ ᓇᒧᐃ ᑖᐧᐯ ᐅᐦᒋ ᓂᑐᐧᐁᔨᐦᑕᒡ᙮ ᓇᒧᐃ ᐅᐦᒋ 

ᓂᑐᐧᐁᔨᐦᑕᒻ ᒦᓐ ᒉᒌ ᐃᐦᑑᑖᑯᑦ ᒉᒌ ᐧᐊᓂᐦᑖᑦ ᑖᓐ ᑳ ᐃᔑ ᐊᔮᑦ ᐅᐱᒫᑎᓰᐧᐃᓂᐦᒡ᙮ ᓵᔅ ᒋᐦᒋᐧᐁ ᓂᑲ ᐴᓂᐦᑖᓐ ᒌ ᐃᑌᔨᐦᑕᒻ᙮ 

ᐋᑦ ᐁᑳ ᐅᐦᒋ ᐃᐦᑖᑦ ᐊᓂᑌ ᐧᐁᐦᒋ ᐧᐄᒋᐦᐋᑲᓅᐧᑖᐤ ᐊᐧᐁᓂᒌ, ᒫᒃ ᐊᓂᑌ ᓀᔥᑑᐱᐧᑖᐤ ᒫᓐ ᐊᐧᐁᓂᒌ ᒥᓂᐦᐧᑫᐧᐃᓂᔫ ᒫᒃ 

ᒪᒋᓂᑐᐦᑯᐃᓐᐦ ᐁᐧᐄ ᐃᔅᐸᔑᐦᐄᑯᐧᑖᐤ ᓇᒧᐃ ᑲᔦ ᐅᐦᒋ ᐊᔨᒥᐦᐁᐤ ᐁ ᒋᔒᓄᔨᒡ ᐊᐧᐁᔫ ᒉᒌ ᐧᐄᒋᐦᐄᑯᑦ ᔮᐸᒡ ᒌ ᐃᐦᑑᑕᒻ ᐁᑳ ᒉᒌ 

ᐱᔅᒉᔨᐦᑕᐦᒃ ᐊᓂᔫ ᒪᒋᓂᑐᐦᑯᐃᓂᔫ᙮  

 

ᐁᑎᑑ ᒌ ᐧᐁᐦᒋᐦᐄᑰ ᐅᔫ ᐁ ᐴᓂᐦᑖᑦ ᐃᔥᐱᔥ ᐧᐄ ᒦᒋᒥᔫ ᐁᑳ ᒥᔫᔅᑳᒉᔨᒡ᙮ ᒌ ᐃᔑᓈᑯᓂᔫ ᒫᒃ ᒉᒌ ᒫᒥᑐᓀᔨᐦᑕᐦᒃ ᐅᔫ᙮ 

 

ᒉᒃ ᒫᒃ ᒌ ᐃᔑᓈᑯᓂᔫ ᒉᒌ ᐊᔮᑦ ᐋᐸᑎᓱᐧᐃᓂᔫ ᒉᓂᕕᕐ᙮ ᒌ ᒥᔫᐸᔫᒡ ᐊᓂᑕ ᐁ ᐯᔭᑯᑌᐅᓰᐧᑖᐤ ᔔᓕᔮᔫ ᐁ ᐊᔮᐧᑖᐤ᙮ ᐅᒄ 

ᒋᓯᓀ ᑳ ᐃᐦᑎᑦ ᐁ ᐱᒧᐦᑌᑦ ᑲᔦ ᐁ ᒫᒥᑐᓀᔨᐦᑕᒃ᙮ 

 ᒌ ᒫᒥᑐᓀᔨᐦᑕᒥᐦᐄᑰ ᐅᔖ ᒉ ᐃᔅᐸᔨᑦ ᒦᓰᐅᑲᒥᑯᐦᒡ ᐊᐱᑌ᙮ ᐋᒥᓀ ᑮᐹ ᒌ ᐃᑕᒪᐦᒋᐦᐆ ᐁᒄ, ᒥᒄ ᒫᒃ ᐁᔅᒄ ᓇᒧᐃ ᐅᐦᒋ 

ᒥᔫᐸᔫ ᐧᐃᔮᐦᒡ ᐊᓂᔫ ᐅᐦᒋ ᐁᒌ ᐧᑫᔥᑎᓇᐦᒃ ᑖᓐ ᑳ ᐄᑖᑎᓰᑦ - ᒌ ᓂᑐᐧᐁᔨᐦᑖᑯᓂᔫ ᒉᒌ ᐅᑎᓇᐦᒃ ᓂᑐᐦᑯᐃᓐᐦ ᒉᒌ ᓵᐸᒪᐦᒋᐦᐅᑦ ᒥᒄ 

ᒫᒃ ᒌ ᒋᐸᑲᐦᒉᐦᐆᑰ ᐊᓂᔫᐦ᙮ ᐊᓂᑌ ᔮᐸᑎᓯᑦ, ᐊᓂᔫᐦ ᐧᐃᔮᐸᑎᓰᒫᑦ ᒌ ᓂᑑ ᒥᓂᐦᐧᑫᔫᐦ ᑲᔦ ᑯᑕᒃ ᒌ ᓂᑑ ᒦᒋᓱᔫᐦ ᒫᓐᐦ ᐁᒄ ᐧᐄ 

ᒉᓂᕕᕐ ᒌ ᒫᒥᑐᓀᔨᐦᑕᒥᐦᐄᑰ ᒉ ᒥᔫᐧᐁᐱᓇᒥᐧᑫ ᒉᐧᑳᔫ ᒦᓰᐅᑲᒥᑯᐦᒡ ᐃᑐᐦᑌᑌ᙮ ᐯᐹᒧᐦᑌᒡ ᑲᔦ ᐁᐅᒄ ᐊᓂᔫ ᑳ 

ᒫᒥᑐᓀᔨᐦᑕᒥᐦᐄᑯᑦ, ᒥᓰᐅᑲᒥᑯᐦᒡ ᐃᑐᐦᑌᔮᓐ, ᒋᑲ ᒥᔫᐸᔫ ᑳᑲᔦ ᐁ ᒦᓯᔮᓐ᙮ ᒌ ᐄᑎᑰᑯᐸᓀ ᑮᐹ ᐅᓂᑐᐦᑯᐃᓂᒻ ᒉ ᐊᑎ ᒥᔫᐸᔨᑦ᙮ 

ᑖᐧᐯ ᒫᒃ᙮  

 

 ᑯᑕᒃ ᑲᔦ ᒉᐧᑳᔫᐦ ᒌ ᒫᒥᑐᓀᔨᐦᑕᒥᐦᐄᑰ᙮ ᐧᐄᒌᓃᐦᑳᐧᐃᓐ ᓈᔅᒡ ᐁᒌ ᓵᒋᐦᐋᑦ, ᒌ ᐃᔥᐧᑳᓇᒥᔫᐦ ᐅᐱᒫᑎᓰᐧᐃᓂᔫ ᓇᒧᐃ ᒫᒃ 

ᐅᐦᒋ ᓂᓯᑐᐦᑕᒻ ᒉᐧᑳᔫ ᐧᐁᐦᒌ ᐃᔅᐸᔨᔨᒡ ᐅᔫ᙮  

 

 ᐅᑕᐧᐋᔒᒻᐦ ᑲᔦ ᒌ ᒫᒥᑐᓀᔨᒣᐤ᙮ “ᒫᒫ, ᒋᐧᐄ ᓂᐸᐦᐄᓐ ᐋ”, ᒌ ᐄᑎᑰ ᐅᑯᔕ ᐯᒥᓄᐧᐁᒡ ᒉᐧᑳᔫ ᐁ ᒥᔫᔅᑳᒉᔨᒡ, ᒦᒄ ᑮᐹ 

ᔮᐸᒡ ᒌ ᒦᒋᔫᐦ᙮ ᐁᑎᑑ ᒌ ᒥᔫᔅᑲᐧᐃᔫ ᐁᒄ ᑳ ᒥᔫᐸᔨᓂᔨᒡ ᒉᒌ ᒥᔫᐦᑲᐧᐋᑦ ᐅᑕᐧᐋᔒᒻᐦ᙮ ᐁᑎᑑ ᒌ ᓵᒋᐦᐁᐤ ᐅᑕᐧᐋᔒᒻᐦ ᑲᔦ ᐁᑎᑑ ᒌ 

ᔒᐲᐧᐁᔒᔥᑕᐧᐁᐤ᙮ 

 

 ᒌ ᒫᒥᑐᓀᔨᒣᐤ ᓂᔮᓂᑯᑌᒡ ᐊᓂᔫ ᓈᐯᐤ ᑳᒌ ᐧᐄᒋᒫᑦ᙮ ᓵᔅ ᑮᐹ ᓇᒧᐃ ᐅᐦᒋ ᐧᐄᒉᐅᑑᒡ, ᒌ ᐋᐦᒋᔥᑲᑕᒥᔫᐦ ᑲᔦ ᓵᔅ ᒌ 

ᐊᔮᐧᐁᐤ ᑯᑕᒃ ᐃᔅᐧᑫᐤᐦ ᑲᔦ ᒌ ᐅᑕᐧᐋᔒᒥᔫ᙮ ᒥᔅᑕᐦᐄ ᒌ ᐊᒎᐸᔫ ᒉᓂᕕᕐ, ᓇᒧᐃ ᐅᐦᒋ ᐃᔅᐱᒋᔥᑑ ᐊᓂᔫ ᑳᒌ ᐃᔅᐱᒋᔥᑎᑦ᙮  ᒋᐧᐄ 

ᑰᐦᑲᑎᐦᐄᓱᓐ ᐋ, ᒌ ᐄᑎᑰ ᒫᓐᐦ ᐊᐧᐁᔫᐦ᙮ ᓇᒧᐃ ᑮᐹ ᐅᐦᒋ ᐧᐄ ᑰᐦᑲᑎᐦᐄᓲ᙮ ᑲᔦ ᐅᓂᑐᐦᑯᐃᓂᒻ ᑳ ᓂᑑᐧᐋᐸᒫᑦ ᒌ ᑯᔥᑯᐸᔫᐦ 

ᐃᔅᑯᑕᒃ ᐹᐦᒉᑦ ᐊᓂᑌ ᔮᐸᑎᓯᔨᒡ᙮  ᓇᒧᐃ ᑮᐹ ᐅᐦᒋ ᐊᓂᔫ ᐅᐧᐁᔅᑲᒋᐱᓂᒻ ᑳ ᐧᐋᔐᑲᒥᑐᐧᐋᐱᔨᒡ ᐧᐁᐦᒌ ᐊᒎᐸᔨᑦ᙮ ᐧᐃᔭ ᒌᐧᐄ 

ᐧᐄᒋᐦᐄᓲᑦ ᒉᒌ ᒥᔫᔅᑲᐧᐄᑦ᙮ ᓇᒧᐃ ᓈᓂᑑ ᒋᐹᒌ ᐃᐦᑑ ᐁᔅᒄ ᒌ ᐧᐄᒉᐧᐋᑯᐸᓀ ᐊᓂᔫᐦ ᑳᒌ ᐧᐄᒉᐧᐋᑦ᙮  

 

 ᐯᔭᐧᑳᐤ ᐁ ᐱᒧᐦᑌᑦ ᒣᐧᑳᒡ, ᒌ ᒫᒥᑐᓀᔨᐦᑕᒻ ᐊᓂᔫ ᐁᑳ ᒌ ᒥᔫᐧᐁᐱᓇᐦᒃ ᒉᐧᑳᔫ ᒦᓰᐅᑲᒥᑯᐦᒡ ᐁ ᐃᑐᐦᑌᑦ ᑲᔦ 

ᐅᐱᒫᓯᑏᐧᐃᓐ ᐲᑐᔥ ᐁ ᐃᔑᓈᑯᓂᔨᒡ ᑖᓐ ᑳᐯᒋ ᐃᔑᓈᑯᓂᔨᒡ ᐊᓂᑌ ᐅᑖᐦᒡ᙮ ᑳ ᐃᑌᔨᐦᑕᐦᒃ ᐁᑳ ᒦᓐ ᑳᐤ ᒉ ᐅᐦᒋ ᐧᐄᒉᐧᐋᑦ ᑳ 

ᐧᐁᔐᑲᒥᑐᐧᐋᐱᔨᒡ᙮ ᒌ ᐧᐋᐸᒣᐤ ᐊᓂᑌ ᒉᐧᑳᔫ ᐁᒌ ᐃᐦᑑᑖᑲᓄᔨᒡ ᐁᒌ ᒥᐦᒉᑎᓈᓄᔨᒡ ᓈᔥᒡ ᐁᒌ ᑲᓇᐧᐋᐸᒥᑯᑦ ᐊᓂᔫ ᑮᐹ ᐴᑦ 

ᒥᔅᑕᐦᐄ ᐁᒌ ᐊᒎᐸᔨᑦ᙮ ᐋᑦ ᓇᑲᑖᔨᒡ ᐊᓂᔫ ᐧᐋᒋᒫᑦ ᑲᔦ ᐅᑕᐧᐋᔒᒻᐦ ᒦᓐ ᑳᐤ ᐧᐄ ᐯᒋ ᓈᔑᑦ ᓇᒧᐃ ᒦᓐ ᐧᐄᔥᑳᒡ ᓂᐹ ᐅᐦᒋ 

ᐧᐄᒉᐧᐋᐤ ᒌ ᐃᑌᔨᐦᑕᒻ᙮ 

 

 ᐧᐃᔦᔅ ᐋᐱᐦᑑ ᒌ ᐃᔥᐱᔥ ᐊᒎᐸᔫ ᑖᓐ ᑳ ᐃᔥᐱᒋᔥᑎᑦ ᐊᓂᑌ ᒪᕇᓐᓛᓐᑦ ᑳ ᐃᔅᐸᔨᐧᑖᐤ ᓃᔓ ᐱᐳᓐᐦ ᐊᓂᑌᐦ ᐃᔑ 

ᐅᑖᐦᒡ᙮ ᓇᒧᐃ ᐅᑎᓇᒻ ᓵᔅ ᐊᓂᔫ ᓂᑐᐦᑯᐃᓐᐦ ᐧᐁᑎᓇᐦᒃ ᐊᐧᐁᓐ ᐁ ᓰᐧᐋᑲᒥᐦᐧᑫᑦ᙮ ᐁᔅᒄ ᑮᐹ ᓂᔮᓂᑯᑌᐦᒡ ᐧᐄ ᓰᐅᒦᒋᓲ ᐅᔫ ᒫᒃ ᐁ 

ᐃᔅᐸᔨᑦ ᒥᒄ ᒋᔮᒻ ᐊᐱᔒᔥ ᐸᐦᐧᑫᑲᐦᑕᒻ ᐧᒑᑲᑕᑎᔫ, ᐧᐁᐃᐱᔅᒌᔥ ᒫᒫᑯᐦᑕᒻ ᐁᒄ ᒉ ᐊᐸᐦᑯᑌᐦᑕᐦᒃ᙮  

 

 ᐊᓂᔫᐦ ᒫᒃ ᒉᐧᑳᔫᐦ ᓵᔅ ᐁᒌ ᐴᓂᐦᑖᑦ ᐯᔭᒄ ᒉᐧᑳᔫ ᑯᔥᑕᒻ ᒦᓐ ᑳᐤ ᒉᒌ ᓰᐅᒦᒋᓱᑦ᙮ ᑯᔥᑕᒻ ᒦᒋᒥᔫ ᐁᑳ ᒥᔫᔅᑳᒉᔨᒡ ᒉᒌ ᒦᒋᑦ 

ᐧᐁᔥ ᒥᒋᐦᐱᓐ ᐯᔭᐧᑳᐤ ᒦᒋᑌ ᐁᐅᒄ ᒋᐦᒋᐧᐁ ᒉᐧᐄ ᐃᐦᑎᑦ ᑲᔦ ᑳᐤ ᒦᓐ ᒉ ᒥᓯᒋᔥᑎᑦ ᐁᑳ ᑯᐃᔅᒄ ᐃᔑ ᒦᒋᓱᑌ᙮ 

 

 ᒋᔅᒉᔨᐦᑕᒻ ᑮᐹ ᓵᔅ ᒥᒍᓐ ᐧᐄᔭ ᒉᒌ ᐧᐃᔦᔨᐦᑕᒃ ᑖᓐ ᒉ ᐃᐦᑎᑦ ᐁᐧᐄ ᒥᔫᐱᒫᑎᓰᑦ᙮ ᓄᐧᐊᒡ ᒫᒃ ᐋᐦᒌᐅᐦ ᐃᐦᑑ ᐁᒄ, ᓈᔅᒡ ᑖᐧᐯ 

